
Introdukshon 

 

 

 

 

 

Kerido studiante, 

Bo ta pará na kuminsamentu di un estudio riba nivel di SBO. Ya bo a pasa bo 
temporada di skol di fundeshi i skol sekundario kaba. Hopi chèns ku bo ta puntra bo 
mes: “Dikon mi tin ku sigui haña lès di religion te na etapanan aki di mi estudio? Ku 
kiko e lèsnan aki por yudá mi den mi profeshon?” 

E kontesta ta simpel. Lès di religion ta un formashon pa e hende. Pa e hende siña 
kon ta dil ku su Kreador, ku otronan i ku su mes. For di dia bo tabata mucha, a 
kuminsá siña bo esakinan tiki tiki, i kere mi te na bo morto ainda lo bo tin hopi pa 
siña. Úniko kos ku lèsnan di religion i filosofia di bida ke siña e hende, ta kon pa ta 
un mihó hende. Kon pa biba e bida manera Dios ke pa nos biba, pasobra ta asina so 
nos lo por tin un komunidat felis.  

Lès di religion no nesesariamente lo hasi bo un bon sekretaria, kòki, mètslá, 
elèktrishèn, panadero, tékniko ètc., pero sí e ta yuda bo dil ku e hendenan, e 
retonan, e dudanan ku lo bo topa kuné den bo trabou i den bo bida di tur dia. Por 
ehèmpel: 

• Bo sa ku bo por pidi Spiritu Santu pa yudá bo dominá bo mes ora shèf, 
kolega, òf kliente ta kansa bo kabes.  

• Bo sa ku maske niun hende no ta mira, tòg bo ta sigui hasi bo trabou 
korektamente, pasobra bo sa ku Dios sí ta mira bo. 

• Bo ta kla pa yuda i duna èkstra di bo mes, na bienestar di e trabou, manera 
Dios ta pidi di bo. 

• Bo no ta arogante, pero semper humilde, pasobra bo sa ku arogansia no ta 
bini di Dios. 

• Bo ta trese pas i no problema, pleitu, bòmbòshi i enemistat, pasobra bo sa ku 
Dios ta un Dios di pas i amor. 

• Bo sa ku e hende bal muchu mas ku material. 

• Bo sa ku bo tin ku tene bo mes na reglanan, pasobra bo sa ku Dios ta un Dios 
di òrdu i disiplina. 

• Ètc. 

Den e lèsnan di religion bo ta risibí e tipo di formashonnan aki. Nan ta yuda bo ta un 
mihó: profeshonal, amigu, famia, trahadó, kolega den un palabra nan ta yuda bo bira 



4 
 

un mihó hende. Un hende ku ta un bendishon pa otronan i pa bo mes.  
 

Pues meta di e lèsnan di religion miéntras bo ta na skol ainda ta pa: 

• Laga bo konosé Dios mas i mas  

• Prepará bo riba bo kaminda pa bira dia pa dia un mihó hende, un mihó kristian 

Éksito ku bo estudio i ku Dios yudá nos pa kada aña nos no bira solamente un mihó 
profeshonal, pero tambe un mihó hende, un mihó kristian. 

1. Hesus, Maestro 

Den historia di humanidat, hopi hende a surgi ku a trese enseñansa, filosofia i 
liderato. Pero mei mei di tur e hendenan ei, a surgi ya pa mas ku 2000 aña kaba un 
figura sobresaliente: Hesukristu di Názarèt. No solamente komo Yu di Dios i nos 
Salbador, sino tambe komo un Maestro eksepshonal. Su manera di siña no tabata 
basá solamente riba palabra, sino tambe riba akshon, pasenshi, i amor profundo pa 
Dios Tata, pa su disípelnan i pa su pueblo. 

Hesus no ta un maestro ku simplemente ta duna informashon; Su siñansa ta trese 
transformashon. Su parabola, milagernan i interakshon ku hende komun, a mustra 
nos un forma di siña ku ta bai mas leu ku konosementu. E ta un siñansa ku ta toka 
kurason i kambia bida. P’esei, komprondé e siñansa di Hesus komo Maestro ta 
fundamental pa nos fe i pa nos propio manera di siña, guia, i sirbi otro. 

Den e kapítulo aki nos ta bai siña mas di Hesus, e Maestro. 

1.1 Komienso di Hesus su ministerio 

Hesus a kuminsá su ministerio mas o ménos na edat di 30 aña. Hesus a kuminsá su 
ministerio ku obedensia i humildat. Ounke E no a peka nunka, Hesus  a bai serka  
Huan Boutista pa  Huan batis'É. Huan  no tabata ke a batisá Hesus, pasobra El a 

komprondé ken Hesus tabata. Pero Hesus a bis’é: 
‘Laga bai asina numa, pasobra ta di e forma akí nos 
mester kumpli ku tur loke ta boluntat di Dios.’ E ora ei 
Huan a batisá Hesus numa. " (Mateo 3,15) 

Ora Hesus a sali for di awa, algu sagrado a sosodé.  
Shelu a habri, Spiritu di Dios a baha riba djE  den 
forma di un palomba, i a zona un stèm for di shelu: ‘E 
ta mi Yu stimá; E ta legria di mi kurason.’ (Mateo 3,17)   

Pero Hesus no a kuminsá prediká mesora pasombra, 
Spiritu di Dios a hib’É den desierto pa 40 dia. Aki El a 
yuna, resa i meditá. Durante e tempu ei, satanas a 
tenta Hesus tres biaha: 

• Promé, ku pan – pa satisfasé Hesus Su hamber. 
o Pero Hesus a kontest'é: ‘Skritura ta bisa: “Hende no ta keda na bida 

dor di kome pan so; pa tur kos e ta dependé di palabra di Dios.”” 
(Mateo 4:4). 

• Di dos biaha, ku fama – pa pidi un milager dramátiko i pone Dios na prueba 
o  Hesus a kontest'é: ‘Ma Skritura ta bisa tambe: No pone Señor bo Dios 

na prueba.’( Mateo 4:7) 

• Di tres biaha, ku poder – ofresiendo  Hesus tur e reinonan di mundu si Hesus 
ador’é.  

o Hesus a kontest'é: ‘Kita for di mi bista, satanas! Pasobra Skritura ta 
bisa: “Señor, bo Dios, so bo mester adorá i t'E so bo mester sirbi.” ’ 
(Mateo4:10) 

Hesus a rechasá tur e tres tentashonnan ku e Palabra di Dios for di Beibel. Asina  
Hesus ta mustra nos e importansia di konosé e Beibel, di tin un karakter firme, ku 
dominio propio, i ku un fe firme. 

Despues di desierto, Hesus a bolbe Galilea i a kuminsá prediká bisando: “…Bira 
lomba pa piká, pasobra reino di shelu ta serka.” (Mateo 4,17). Su siñansa tabata 
simpel, pero profundo. No tabata un siñansa ku strukturanan kompliká, sino di un 
bida nobo di speransa, pas i entrega na Dios. 

Un di e promé aktonan ku Hesus  a hasi, tabata di yama su disípelnan. El a mira 
Pedro i Andres, dos piskadó humilde, i El a bisa nan: “Bin sigui Mi, i lo Mi hasi boso 
piskadó di hende.” Nan a laga nan nètnan, nan trabou, i a siguiÉ. Meskos ku 
Santiago i Huan, ku a laga tur kos atras pa sigui Hesus. 

Hesus  no a yama hòmbernan  perfekto ,sabí i poderoso , sino hendenan simpel, 
hende ku kurashi. Hesus a yama hende humilde pa siña nan stap pa stap. E no 
tabata un maestro di palabra so, su manera di biba tabata un lès. El a mustra amor, 
obedensia na Dios, resistensia na maldat, i entrega pa siña i transformá bida. 

Hesus su manera di duna siñansa  tabata speshal. E tabata siña, dor di uza 
parábolanan, kuentanan kòrtiku i simbóliko, pa siña bèrdatnan profundo riba Reino 
di Dios, bida moral i relashon ku Dios. E parábolanan tabata laga hende reflehá, 
pensa mas profundo, i apliká e siñansa den nan mes bida. Dos parábola importante 
di Hesus su siñansa ta: 

• Parábola di e bon Samaritano Lukas 10-25-37 

• Parábola di e Yu pèrdí  Lukas 15:11-32 
 
 

 
Tarea 1: 

  Orashon i preparashon. 
Hesus a bai desierto, leu for di hende, pa prepará spiritualmente. 
 
1.Bo tambe sa tuma tempu pa reflehá i resa?  
2.Kiko bo ta deskubrí den momentu di silensio? 

  Resistensia kontra tentashon 
Satanas a ofresé plaser, fama, i poder, pero Hesus a usa Palabra di Dios pa 
resistí. 
 
3. Kiko ta bo "tentashon" mas grandi?  
4. Kiko bo por hasi pa konosé e Beibel mihó, i bira asina mas fuerte den dje? 
 
5. Lesa e parábolanan di ‘E bon Samaritano’ i ‘E yu pèrdí’, i skirbi  den 5-7 frase 
kiko e parábolanan ta siña abo personalmente. 

1.2 Hesus, Fuente di Bida 

Den un mundu di ‘likes’, ‘followers’ i di biba pendiente di kiko hende ta pensa di bo, 
Beibel ta siña nos ku Hesus ta e úniko ku por duna nos bida ku tin sentido real. Nos 
alma mester di algu mas profundo ku solamente hala rosea. Hesus ta mustra nos 
klaramente ku E mes ta e fuente di bida, pa awor i pa tur eternidat. Hesus ta duna 
nos bida eterno. El a bini pa salba nos di piká. Hesus mes ta bisa nos ku El a bini pa 
duna bida, i bida na abundansia. Hesus a bisa: “Ami ta e kaminda, bèrdat i bida.”  
(Huan 14,6).  Sin Hesus, nos por ta bibu, pero sin rumbo i sin speransa. Hesus ta 
duna nos direkshon den bida. 

Den e parti aki nos ta bai mira Hesus komo fuente di bida, amor, pordon i orashon. 

1. Hesus ta  Fuente di awa bibu. (Huan 4,1-42) 
Hesus a topa un muhé Samaritano na un pos di awa i a pidi e  muhé awa. Esaki 

tabata straño pa e tempu ei, pasombra un 
hudiu no ta papia ku un samaritano. 
Durante e diálogo, ku a sigui, Hesus a 
bis’é ku kualke hende ku bebe for di e 
awa di e pos aki lo haña set atrobe. I El a 
sigui bisa: “Esun ku  bebe di e awa ku Mi 
ta duna, lo no tin set mas.” 
Hesus a mustra ku E ta e fuente di awa 
ku ta duna bida eterno. Despues Hesus a 
mustra e muhé ku E sa tur kos di e muhé 
su bida. E muhé a bin komprondé ku 
Hesus tabata e Mesias i ku su kurason 

yen di alegria i speransa, el a kore bai su pueblo i a konta tur hende tokante Hesus i 
a bira un testigu di Hesus. 

E bida ku bo ta buska di plenitut, stabilidat, amor inkondishonal  lo bo no hañ’é den 
kosnan di mundu. Ta Hesus so por yena e bashí den bo. Su palabra ta kla: “…Ami 
ta e kaminda, bèrdat i bida.” (Huan 14,6). Si bo ke un bida ku di bèrdat ta balioso, bo 
mester konektá ku e Fuente mes ku ta Kristu Hesus.       

2. Hesus ta Fuente  di pordon. 
Hesus ta siña nos ku  pordon ta habri porta pa libertat. “Nos ta librá, pasobra Kristu 

a drama su sanger pa nos, i E ta pordoná nos aktonan di 
desobediensia, danki na su grasia inmenso”  (Efesionan 1,7) 
Hesus a bira Fuente di nos salbashon ora ku El a muri na 
krus, un sakrifisio ku a habri kaminda pa nos haña 
miserikòrdia. Ora bo pordoná, bo ta kibra kadenanan di odio. 
Hesus ta siña nos ku nos mester pordoná otro manera Dios 
ta pordoná nos. 
Pordon no ta debilidat, e ta un akto di fortalesa i 

madures.Ora bo kita e peso di odio i di rabia, bo ta haña espasio pa pas, amor, 
rekonsiliashon i bida.  
Hesus ta bisa nos: “Si boso pordoná hende nan faltanan, boso Tata ku ta den shelu  
tambe lo pordoná boso. Ma si boso no pordoná otro hende nan faltanan, boso Tata 
tampoko no ta pordoná boso faltanan.”  (Mateo 6,14-15) 

3. Hesus ta Fuente di Amor. 
 
Hesus ta siña nos e dos mandamentunan mas importante: “Stima  Señor, bo Dios di 
henter bo kurason, ku henter bo alma i ku henter bo mente i stima bo próhimo 
manera bo ta stima bo mes.” (Mateo 22, 37-40)  E amor aki no ta un emoshon di 
momentu, e ta un akshon. Hesus su sakrifisio riba krus ta e prueba mas grandi di 
amor: “Dios sí ta demostrá su amor pa nos dor ku Kristu a muri pa nos miéntras nos 
tabata pekadó ainda.” (Romanonan 5,8). 
Hesus Su  amor no ta ekskluí ningun hende. E ta un amor ku ta kompartí, ta yuda i 
ta mustra ku e otro hende tambe ta importante. Laga nos konektá na e Fuente di 
amor real aki, pa asina nos tambe por stima otro i biba na pas. 
     
 
4. Hesus ta  fuente di orashon. 
 
Nos por bisa ku Hesus ta e fuente di orashon, pasobra E ta mustra nos ku orashon 
ta un parti esensial di bida ku Dios. 
Hesus a resa frekuentemente, retirando su mes na lugá trankil pa papia ku Su Tata. 
Hesus no a resa so, pero El a siña nos kon nos mester resa, El a duna nos e 
orashon di Nos Tata  ku  nos ta haña den Mateo 6, 9–13. 
 
Tambe Hesus  a habrí e kaminda  pa nos bai na Dios. El a bisa: “Ami ta e kaminda, 
bèrdat i bida; niun hende no por yega serka Tata, si no ta pa medio di Mi.” (Huan 14,6) 
Ta p’esei nos por resa ku konfiansa den su Nòmber. 
 
Ademas, Beibel ta bisa nos  ku Hesus ta sintá na man drechi di Dios, i ta intersedé 
pa nos komo un Abogado spiritual ku ta defendé nos kousa dilanti di Dios. (Rom. 8,34)  
Su Spiritu ta yuda nos den orashon, spesialmente  ora nos no sa kon ekspresá nos 
mes, pasobra Spiritu Santu  ta komprondé nos kurason. (Rom. 8,26) 

 

Ta p’esei ta importante pa semper kaba bo orashon den nòmber di Kristu Hesus, 
nos Señor i nos Salbador. Pasobra for di dia piká a drenta mundu, nos niun no por 
yega serka Tata mas, sino ta pa medio di Hesus.   
 
Pues Hesus ta e fuente, e brùg, i e guia pa nos orashon. Ora nos resa den su 
Nòmber, nos por tin e konfiansa, e pas i trankilidat, ku nos orashon ta yega serka 
Dios.  

Konklushon 
 
Evangelio ta yama nos pa buska e fuentenan di bida den Hesus, pa biba den 
pordon, i pa ekspresá amor pa Dios i pa otro hende. Den un mundu yen di konflikto i 
doló, e palabra di Hesus ta keda un guia firme pa un bida yená ku pas, hustisia i 
amor. 
 
 

 

 

 

 

 

 

 

 

 

 

 

Tarea 2: 

 
 Refleho Personal, Mi Fuente di Bida. 
 
Reflekshoná riba kiko ta e fuentenan di bida den bo propio bida i kompará 
esei ku esnan  di Hesus. 
 
1. Kiko bo ta buska pa yena e bashí den bo bida? 
2. Bo ta konektá ku Hesus komo fuente di bida? Dikon? 
3.“Un karta pa Hesus” (Skibi personal) 
Skibi un karta dirigí na Hesus manera si E ta bo amigu mas serka. Bis’É 
kuantu bo ta dependé  di djE, ku bo kier konektá mas kunÉ, i PidiÉ pa 
yuda bo yega mas serka  djE  i ta bo Fuente di Bida. 
(Por hasi esei komo un poesia, rep òf simplemente un nota ku ta bini for di 
kurason). 

1.3 Evangelio ta duna nos bida.   .  

Nos ta biba di hopi kos, pero komo kristian, nos ta yamá pa konos’é i pa biba di e 
Palabra di Dios (e Beibel). E palabra "Evangelio" ta nifiká bon notisia. Evangelio ta e 
Bon Notisia di Dios. Apòstel Huan a splika esaki den su evangelio: 
 

  
“Pasobra Dios a stima mundu asina tantu ku El a 
duna su úniko Yu, pa tur esnan ku kere den djE no bai 
pèrdí, ma haña bida eterno. Dios no a manda su Yu 
den mundu pa kondená mundu, ma pa salba mundu 
pa medio di djE.” (Huan 3,16-17) 
 
 

Dios ta revelá Su amor inkondishonal na humanidat, manifestá den Kristu. Di djE, 
nos ta haña: 

1. Grasia: Un don no meresí. Nos no meresé salbashon, pero nos ta risibié, 
grátis, dor di fe: ‘Pasobra boso ta salbá dor di grasia di Dios, pa medio di fe 
den Kristu! Anto boso no ta haña salbashon a base di boso mes esfuerso, ma 
e ta un regalo di Dios.” (Efesionan 2, 8) 

 
2. Evangelio ta duna nos direkshon, e ta manera un mapa moral i spiritual. Nos 

ta yamá pa ta un refleho di e persona di Hesus na mundu. 
 

3. Evangelio ta duna nos speransa konkreto.  
E bienaventuransanan ku Hesus a prediká ta un notisia di speransa pa 
nos.(Mateo 5,1-12).  
 

4. Evangelio ta un yamada pa un enkuentro personal ku Hesus i otro hende. 
Evangelio mester trese un kambio den nos, un transformashon di kurason, 
manera di pensa, i manera di mira otro hende. 

 
Di Kiko Hesus a biba? 
 

1. Hesus a biba den dependensia kompletu di su Tata Selestial.  
Hesus a biba di: union permanente ku su Tata Selestial. E tabata resa 
konstantemente, no solamente pa buska forsa, sino komo ekspreshon di 
amor i dependensia. 
 

2. Su obedensia tabata den e kos nan ku El a hasi. E no a biba pa su mes, sino 
pa kumpli boluntat di Tata. Su obedensia no tabata pasivo, sino ku un meta, 
maske ku e mester a sufri. 
 

3. E tabatin kompashon profundo pa otro. Hesus a biba pa sirbi, pa sana, pa 
yora ku esnan ku ta yora. Su bida tabata riku den amor pa hendenan  
marginal i enfermo. Hesus tabata  íntegro  E tabata biba ku  bèrdat  E no 
tabata komprometé su prinsipionan pa agradá hende, sino pa trese lus i 
bèrdat den skuridat. 
 

4. Hesus a biba di amor dibino: ku  e no a tene pa su so, pero El duna nos, pa 
siña nos, i pa kompartí ku nos. 

Di Kiko un siguidó di Hesus ta biba?  
 
Un siguidó di Hesus ta yamá pa biba manera Hesus. Un siguidó di Hesus ta yamá 
pa biba di: 
 

1. Fe i konfiansa den su Señor: No konfia solamente riba su propio plan, sino 
konfia den e promesa ku maske e no ta  mira Dios, Dios  ta presente i fiel. 
 

2. Orashon i komunion, no ta un rutina religioso, pero ta un alimento spiritual, 
un enkuentro real ku Dios. “Hende  no ta keda na bida dor di kome pan so; pa 
tur kos e ta dependé di Palabra di Dios.” (Mateo 4,4) 

 
3. Siguidó di Hesus  ta biba den un komunidat di amor aktivo. Un kristian no 

ta biba aislá. Nos ta parti di un kurpa, i nos mester stima, pordoná, i sirbi otro 
manera Hesus a hasié. 
 

4. Nos bida mester ta un testimonio. No solamente prediká, pero nos manera 
di biba ta bira e mensahe mas fuerte. Pues un siguidó di Hesus ta biba den 
mundu, pero no segun mundu. Su fuente no ta su trabou, fama, plaser òf 
poder, su fuente ta Kristu Hesus. 

 
Konklushon:   
 
Ta fásil pa pèrdè bo mes den tur kos ku ta pasa rondó di bo. Pero Hesus ta yama bo 
pa: "Biba di Mi." No di miedu, no di e preshon di mundu, pero di fe, di pas, i di 
amor. Hesus no ke pa bo skucha Su palabra so. E ke pa bo bib’é! 
 
 
 

Tarea 3: 
 
Preguntanan pa diskushon den grupo òf klasikal: 
 

1. Kiko ta bo fuente di bida awor aki? 
2. Unda bo ta mira ku Evangelio ta duna bida den bo bida? 
3. Kon bo por biba mas manera Hesus? 
4. Kiko ta nifiká pa bo “biba di grasia”? 
5. Kiko ta stroba bo pa biba manera un siguidó di Hesus? 
6. Skucha e siguiente kantika ku ta papia di loke nos a siña den e kapítulo 

aki. E letranan ta na e siguiente página. Por kanta e kantika tur hende 
huntu, ku un solista i refran pa tur hende, òf refran pa hende hòmber i 
solo pa hende muhé.               

Kristu, Kaminda, 

Bèrdat i Bida.m4a

Kristu, Kaminda, Bèrdat i Bida (Misal di Pueblo bieu 256) 

Tur:  Nos amor t’Abo, Señor, si t’Abo. (2x) 
 
Solo:  Mondi bandoná, pueblo desviá, 
           pa nos ta salbá, unda e KAMINDA ta? 

Tur:  Nos kaminda t’Abo so, si, Señor.  (2x) 

Solo: Mundu di eror, guia gañador, 
 no tin klaridat, unda tin BÈRDAT?  

Tur:  Nos bèrdat t’Abo, Señor, si, Bo so. (2x)  

Solo: Bida fatigá, nos ta desolá, 
unda e fuente ta, pa nos REBIBÁ? 

Tur: Fuent’i bida t’Abo so, si, Señor. (4x) 

2.  Importansia di e ròl di Maria den nos bida 
 
Maria ta mama di Hesus, pero tambe mama di Iglesia. Hesus mes a duna nos Maria 
komo un regalo. Na krus, El a bisa su disipel Huan: "Ata bo mama." For di e ora ei e 
disipel a tuma Maria den su kas.’ ( Huan 19, 26–27) 

 
Na e momentu ei,  Hesus no solamente ta kuida  su mama, pero E ta duna nos un 
mensahe profundo: Maria ta bira mama spiritual di tur Su siguidónan. 
Maria a bira asina un Mama masha speshal den nos bida. Dikon La Bírgen Maria ta 
realmente speshal pa nos bida? 
 

2.1 Maria ta un Modelo de Fe.  
 

Maria, mama di Hesus, ta un modelo di fe real. Mama Maria su fe ta basá riba 
konfiansa total den Dios. 
 

Ora e angel Gabriel a bisa Maria ku e lo haña 
un Yu pa obra di Spiritu Santu, Maria no a  
duda. El a kontestá: “Ata sirbidó di Señor; laga 
sosodé ku mi loke bo a bisa.’ I e angel a kita 
bai for di dje.” (Lukas 1,38) Esaki ta mustra ku 
mama Maria tabatin fe den Dios sin 
komprondé tur detaye. Den su himno di gratitut 
ku nos ta yama “Magnificat” (Lukas 1, 46–55), 

Mama Maria a glorifiká Dios pa Su bondat. Maria no a buska gloria personal, pero a 
halsa Dios. 
Maria a obedesé sin protestá, hasta den momentunan difísil, manera ora Dios a 
manda nan hui pa Egipto.  Nos por lesa e historia aki den Mateo 2,13–15. Maria Su 
obediensia ta testimonio di un fe ku ta aktivo, no pasivo. 
 
 
Maria ta intersedé pa nos. 
Na un boda den pueblo di Kana, Hesus tabata invitá huntu ku Su mama i Su 
disipelnan. Durante e fiesta biña a kaba, i Maria a bisa Hesus tokante esei. Hesus a 
respondé ku su ora no a yega ainda, pero Maria a konfia i a 
bisa e serbidornan  pa hasi loke Hesus ta bisa. Tabata tin seis 
tinashi grandi, i Hesus a manda nan pa yena nan ku awa. El a 
bisa nan saka poko awa pa duna e maestro di fiesta, i ora  e 
maestro di fiesta  a purba e awa, e awa a bira biña di bon 
kalidat.Tur hende a keda sorprendé ku na fin di fiesta a sirbi e 
mihó biña. Esaki tabata e promé milager ku Hesus a hasi 
públikamente. (Huan 2, 1-11)  
Bo por mira esaki  komo un ehèmpel ku mama Maria ta 
intersedé pa nos, ta pidi pa nos dilanti di su yu. Pa e motibu 
aki, hopi hende ta resa Rosario òf Ave Maria, pa pidi Maria su 
yudansa. 

Maria sa kiko ta sufrimentu.   
Nos por bisa ku mama Maria, sa kiko ta sufrimentu, pasobra su bida tabata yen di 
momentunan  di doló i sakrifisio. 
For di ora  Hesus tabata un beibi, un profeta yamá Simeon a bisa Maria ku un spada 
lo traspasá su  kurason (Lukas 2, 35), indikando ku lo e sufri  hopi den su bida.  

• Un dje momentunan ei, tabata ora Maria, huntu ku Hosé, mester a hui ku 
Hesus pa Egipto pa skapa di Herodes ku tabata bai mata tur mucha chikí, pa 
e por a mata Hesus. (Mateo 2, 13-15).  

• Un otro sufrimentu  tabata, ora Hesus 
tabatin 12 aña, nan a pèrd’É,  i  Maria a 
buska su yu ku ansiedat ta despues di 
tres dia  nan a haña  Hesus den tèmpel. 
(Lukas 2, 25-35)  

• Maria tambe a konosé dolónan spiritual 
ora ku el a mira su mes pueblo no tabata 
komprondé Hesus (Marko 3, 21) 

• Pero e momento mas profundo di 
sufrimentu tabata ora mama Maria tabata 
pará na pia di krus, skuchando su último 
palabranan i mirando su yu muri. 

 
 
 
Tur e momentunan aki ta mustra ku Maria tabata un mama ku un kurason fuerte, ku 
a keda konfia den Dios meimei  di tur doló. 
 
P’esei, si bo ta sufri, si bo ta sinti doló, mama Maria ta komprondé bo i e ke konsolá 
bo i intersedé pa bo serka su Yu Hesus. 
 
Maria ta un ehèmpel pa nos. 
Maria ta un ehèmpel ku por inspirá nos. Mama Maria, tabata humilde, simpel, i 
semper kla pa sirbi Dios. 
Den un mundu kaminda tur kos ta “pòst” pa  “mira mi aki”, mama  Maria  ta mustra  
nos un otro kaminda, un bida di amor, di sirbishi, sin orguyo, sin drama. Mama Maria 
su disposishon pa laga Dios uza su bida ta inspirá nos. 
 
Ora Dios a yama Maria pa un tarea difísil, bira mama di Mesias, e no a kore bai, sino 
a respondé ku fe: “Ata sirbidó di Señor” (Lukas 1,38). Esaki ta mustra un kurason habrí 
pa Dios, algu ku tur hende por siña. Mama Maria tambe ta inspirá nos, pasobra e 
tabata fuerte. Doló no a kita su fe, ni ora su Yu tabata muri riba krus. Su silensio, su 
obedensia i su presensia ta mustra un fe real. Mama Maria ta siña nos ku si nos 
konfia den Dios, maske  nos no ta komprondé tur kos, e por usa nos pa kosnan  
grandi. Maria su bida ta un invitashon pa nos bisa: “Señor, usa nos” 

Tarea 4:  
 

Pregunta pa pensa riba: 
 

1. Duna ehèmpelnan kon abo tambe por konfia den Dios, maske bo no ta 
komprondé tur kos? 
 

2. Kon bo ta mira e doló ku mama Maria a pasa mirando sufrimentu di su yu? 
Pregunta kreativo pa hasi: 

“Imaginá ku bo ta un ‘vlogger’ kristian. Hasi un mini-vlog (1-2 minüt) òf un pòst 
kreativo (bo por usa pintura  usa emojis, pinta , òf estilo di tik-tok ) den kua bo ta konta 
kon bo ta pone bo konfiansa den Dios, kon bo ta mira e doló di Mama Maria, i si bo ta 
sinti ku mama Maria  por yuda bo den  bo orashon.” 

                                         
                                 
 

 
 
Maria no ta solamente mama di Hesus i nos mama. E ta mama di Iglesia tambe. Kon 
e Iglesia di Kristu su Yu a nase ? 

2.2  E Iglesia di Kristu a nase  
 

Iglesia no ta solamente un edifisio di piedra i 
palu, e ta un kurpa bibu, formá pa hende di 
karni i wesu, kreá dor di un Dios bibu. For di 
dia di Pentekòste, ora Spiritu Santu a baha riba 
apòstelnan , Iglesia, e pueblo di Dios a nase i 
ta kresiendo. Pero e pregunta di awe ta?  
Unda bo ta para den bo bida? Bo ta riba 
kaminda? Bo ta buskando? Bo ta tumando un 
pousa? Òf bo ta koriendo ta bai?  
 
Mi ke pa bo sa ku Dios ta presente i E ta obrá 

den kada situashon di bida, algun biaha fuerte i diripiente, otro biaha suave i ku 
pasenshi. 
 
Dios ta obra den bida di hende, formando komunidat i kurason. 
Dios no ta keda na un distansia for di hende, E ta yama hende serka DjE, kana ku 
nan, transformá nan bida, i forma grupo riba base di fe i amor. Nos por wak esaki 
den hopi historia di Beibel, kaminda Hesus ta yama personanan  pa siguiÉ i forma 
komunidat ku nan: 

• Saulo, un persiguidó di kristian, kende Hesus ta transformá hasi un sirbidó 
fuerte di Dios. E ta kontra ku Hesus riba kaminda pa Damasko i Hesus ta 
puntr’é: "Saulo, Saulo, pa kiko bo ta persiguí Mi ?" E enkuentro aki ta 
kambia tur kos. Di un persiguidó di kristian, Saulo ta bira un apòstel di 
Kristu (Pablo) i e ta dediká su bida na prediká e Evangelio. (Echonan 9,1-31) 

 

• Apòstelnan: Hakobo, Huan, Pedro, Andreas. Simpel piskadónan 
trahando riba nan boto i nan redanan. Hesus ta yama nan:"Sigui Mi, i Mi ta 
hasi boso piskadó di hende." Mesora nan a laga tur kos para i sigui Hesus. 
Sin plan grandi, sin seguridat, solamente ku konfiansa den Esun ku a 
yama nan. (Mateo 4,19-20; Lukas 5,1-11; Marko 1,16-18) 
 

• Levi (Mateo), un kobradó di Impuesto (belasting). Personanan ku pueblo 
no tabata gusta, pero Hesus ta mira su balor i bis’é:”Sigui Mi” Levi ta lanta 
i sigui Hesus. (Marko 2,13-15) 
 

• Zakeo, un kobradó di belasting kurpa kòrtiku, ku hopi ambishon, kier a 
mira Hesus. El a subi den un palu pa e por mira Hesus. Hesus a mir’é i a 
bis’é:"Zakeo, baha bou lihé, awe Mi mester keda serka bo." 
Un mirada, i un palabra, a kambia Zakeo su bida. El a duna bèk tur kos ku 
el a hòrtá, i mas. Hesus a bisa Zakeo: 
"Awe salbashon a bishitá e kas aki, pasobra e hòmber aki tambe ta yu di 
Abraham,Yu di hende a bini pa buska i salba esun ku ta pèrdí ." 
 (Lukas 19,1-10) 

 
Konekshon entre Filosofia i Formashon di Grupo Den buki di Echonan, nos por 
mira ku fe kristian no ta solamente un eksperensia personal, pero tambe  un bida 

den komunidat. Nos ta mira ku e gruponan ku a forma tabata basá riba prinsipionan 
filosófiko ku ta: 

• Bèrdat (logos) – buska, komprondé Dios i e mensahe di Hesus. E palabra ta 
basá riba, reflekshon, orashon i siñansa di apòstelnan. 

• Amor (agapé) – amor no solamente den teoria, sino entrega real pa otro, 
partiendo loke bo tin. Nan tabata  solidario ku otro i nan tabata biba den union 

• Hustisia – komunidatnan ku ta traha pa yuda tur hende, sin ekskluí ningun.  

Nos por konkluí ku e filosofia a sirbi komo fundeshi pa formashon di un grupo.  E 
filosofia aki ta sirbi komo base pa yuda e miembronan di grupo pensa mas profundo 
riba: kiko ta bida? kiko ta bo ròl den e komunidat? kiko ta bon i kiko ta bèrdat? 

Karakterístikanan di un Komunidat Kristian  
 
Nos ta lesa den Echonan 2:41-47 lo siguiente: 
“Esnan ku a aseptá su palabra a laga nan batisá nan, di manera ku e dia ei mas o 
ménos tres mil hende a djòin e grupo di disipel. 
Tur e kreyentenan tabata fiel na siñansa di e apòstelnan i na e bida den nan 
komunidat, i fielmente nan tabata kibra pan i hasi orashon.Tur hende tabata yen di 
rèspèt, pasobra e apòstelnan tabata hasi hopi milager i señal milagroso.Tur e 
kreyentenan tabata forma ún komunidat i tabatin tur kos en komun.Nan tabata 
bende tur nan propiedat i parti e plaka entre nan segun kada un su nesesidat.Tur dia 
nan tabata huntu den tèmpel; nan tabata kibra pan na kas di otro i kome nan 
kuminda huntu, ku legria i simplesa di kurason. Nan tabata alabá Dios i tabata bon 
mirá serka henter pueblo. I tur dia Señor tabata trese mas hende ku a keda salbá, 
aserka.”  
 
Nos por saka e konklushon  lesando Echonan 2, 41-47, ku e karakterístikanan 
di e promé komunidatnan kristian tabata: 
 
1. Dediká na enseñansa di e apòstelnan, i nan tabatin formashon kontinuo. (Bèrdat) 
2. Huntu den komunion, nan tabata kompartí bida, kuminda, i orashon. (Amor) 
3. Solidario i generoso, tur kos tabata di tur hende. Esnan ku tabata falta algu, tabata 
haña  yudansa. (hustisia) 
4. Orashon ku pasenshi, nan tabata buska Dios huntu. (Bèrdat) 
5. Un solo kurason unidat no tabata basa riba interes personal, sino riba fe. (Amor) 
6. Simplesa i alegria, nan tabata hasi impakto real riba e pueblo. Otro hende tabata 
rekonosé nan, na nan estilo di bida i esaki tabata atraé otro pa djòin. E komunidat 
tabata krese. (hustisia) 
7. Nan tabata un komunidat di Fe.  
 
Un  komunidat kristian ta refleho di e amor di Dios den bida real. 

Dikon ta yama Maria, Mama di Iglesia?  
E título "Mama di Iglesia" (ofisialmente: Mater Ecclesiae na latin) ta referí na e idea 
ku, despues di Hesus, Maria tin un lugá importantísimo den bida spiritual di nos 
Iglesia Katóliko. E título ‘Mama di Iglesia ta basá riba vários aspekto : 

• Maria ta yama Mama di Iglesia, pasobra e ta mama di Hesus, i Hesus mes ta 
Kabes di e Iglesia. 

• Na krus, Hesus a bisa apòstel Huan: “Mira bo mama” (Huan 19,26-27). Esaki ta 
nifiká ku Maria ta mama spiritual di kristiannan. 

• Si Maria ta mama di Kristu, e ta mama di su kurpa ku ta e Iglesia. 
• E ta un ehèmpel di fe i obedensia. 
• E ta intersedé pa nos manera un mama. 

Papa Pablo VI a yama Maria "Mama di Iglesia" ofisialmente na 1964. Papa 
Francisco a dediká un fiesta spesial na Maria Mama Di Iglesia e djaluna despues di 
Pentekòste. 

Konklushon  
Den tur e historianan menshoná  for di  Saulo te Zakeo, di Pedro te Levi,  tin un 
yamada, pa un transformashon personal, i pa bira parti di un totalidat mas grandi: un 
komunidat di kreyentenan.  
Un komunidat basá riba obedensia, fe, amor, solidaridat i formashon, un skol di bida.  
Hesus ta yama hende na nan nòmber, pero e ta formanan pa bira un kurpa, un 
Iglesia, un Pueblo di Dios. No manera piedranan lòs, pero manera piedranan bibu ku 
ta forma Su Iglesia santu.  
Manera San Pedro ta bisa den 1Pedro 2, 5 
“Asina Dios lo uza boso manera piedra presioso den konstrukshon di e kas spiritual.”  
 
Nos por bisa ku Dios ta obra den kada un persona, 
pa forma un komunidat ku ta reflehá Su reino riba 
tera. E iglesia pueblo di Dios a nase mas ku 2000 
aña pasá i e ke sigui krese, ku bo! Bo ta kla pa 
habri porta p’E? 

Tarea 5 : 
 
Lesa e pasashi di Beibel: Lukas 19:1-9 (Zakeo) 

1. Zakeo mester a subi den un palu pa mira Hesus. Kiko abo mester hasi pa 
meskos ku Zakeo bo tambe buska Hesus? (Esta e lokual ku ta yuda bo 
pa buska Hesus, pero ku bo mester baha (kambia) pa bo por bisa: 
"Señor, Mi ta disponibel") 
 

Preguntanan pa reflehá den grupo: Lesa Echonan 9:1-19 
Kiko ta e "lus di Damasko" den bo bida? Bo a haña un momento di 
transformashon? 

• Bo ta sinti ku bo ta riba ruta di sigui Hesus, òf bo ta para na kantu ku 
bo reda den man? 

• Bo ta mira Maria komo bo mama i mama di Iglesia? 
Kiko e komunidat di skol por hasi pa asina e ta mas refleho di un 
komunidat Kristian?  

Tep: 
Download e app di Beibel koriente na papiamentu, ya bo tin e Beibel tur 
momentu huntu ku bo, den bo telefòn. 

3. E Kalènder Litúrgiko òf Aña Eklesiástiko 
 
Ku aña eklesiástiko nos ta komprondé e manera ku e aña ta dividí segun e kalènder 
litúrgiko. 
E aña eklesiástiko no ta kuminsá di yanüari pa desèmber manera e kalènder sivil, i 
tampoko ta di ougùstùs pa yüli manera e aña eskolar. 
E aña di Iglesia òf kalènder litúrgiko ta kuminsá ku e promé djadumingu di Atvènt i ta 
kaba ku e Fiesta di Kristu Rei novèmber 
 
 

3.1 Liturgia. 
 
E palabra liturgia ta bini di idioma Griego i e ta nifiká: “servisio públiko”. 
Den nos Iglesia, e ta referí na nos sirbishi ofisial públiko, sentrá na promé lugá rònt 
di e sakramentunan i spesialmente rònt di Santu Eukaristia (Misa 
E ta un aktividat komun durante di kua nos tur ta partisipá den e Misterio Paskual ( e 
pashon,morto,resurekshon i asenshon di Kristu)  i e plan di salbashon di Dios.Tur 
hende ta partisipá den 
Liturgia ta enserá orashonnan,ritonan, seremonia, i akshon ku ta ekspresá  fe di 
Iglesia i ta uni tur hende den adorashon. 
Tur hende ta reuní huntu ku Hesus, Señor resusitá, pa skucha Palabra di Dios, pa 
resa, pa gradisí Dios i pa dun’E gloria pa tur kos ku E a hasi pa nos. 
Den liturgia, nos ta ekspresá loke nos ta kere i nos ta risibí grasia i forsa di Dios. 
 
 
Liturgia ta mésun na tur kaminda 
 
Liturgia di e Iglesia Katóliko ta mésun den tur parti di mundu. 
Bo por bai misa na China òf na Afrika i bo por sigui e 
misa maske ku bo no ta  komprondé e idioma. 
Na tur lugá Iglesia  ta usa e mésun buki litúrgiko, mésun 
tekstonan bíbliko, i mésun moveshon i akshon. 
Asina bo por wak ku nos tur ta parti di mésun Iglesia. 
Rònt mundu  bo por sigui e liturgia sin komprondé e 
idioma. 
E liturgia ta di Dios, no ta di pastornan tampoko e no ta di nos. 
P’esei, nos no por kambia e palabra òf e forma di e liturgia manera nos ke. 
 
 
Den e kapítulo aki nos lo wak kon  Iglesia durante  siglonan a dividí e aña 
eklesiástiko den diferente parti pa nan por selebrá i biba  nan  fe mihó. 
 
E Partishon di Liturgia  den e Aña Litúrgiko 
 

• E liturgia di djadumingunan ta dividí den Aña  A, B, i C. 
• E liturgia di e otro dianan di siman ta dividí den Aña 1 i Aña 2. 
• Tambe tin fiesta di santunan, mártirnan i otro selebrashon ku ta bolbe kada 

aña. 

Liturgia di Djadumingunan 
Awor, e liturgia di djadumingunan ta  partí den tres añanan di A - B – C pa asina por 
lesa mas parti di e evangelionan. 
Den pasado, tabatin un sistema fiho, i dor di esei  hopi parti di e evangelionan tabata 
keda sin lesa den e liturgia. 
Ku e sistema di tres añanan (despues di e Segundo Konsilio Vaticano 1962-1965), 
tur evangelio ta bini na bùrt na un  manera struktura. 
 

• Aña A: Evangelio segun Mateo ta e punto prinsipal (ku algun tekstonan di 
Huan i Lukas). 

• Aña B: Evangelio segun Marko ta e punto prinsipal (ku algun tekstonan di 
Huan, Lukas i Mateo). 

• Aña C: Evangelio segun Lukas ta e punto prinsipal (ku algun tekstonan di 
Huan i Mateo). 

E evangelio di Huan, ku tin un estilo diferente, ta repartí entre e tres añanan A-B-C. 
 

 

 

3.2 Fiesta i Periodonan di e Aña Litúrgiko 
 
Den e aña litúrgiko, nos ta  rekordá e puntonan mas importante di  fe katóliko i e 
momentunan mas importante di  bida di Hesus i Maria, pa e fielnan por rebibá 
esakinan di nobo. 
E aña litúrgiko ta dividí den fiestanan i periodonan, i kada un tin su propio koló 
litúrgiko. 
 
 
 
 
 
 
 
 
 
 
 
 
 
 
 
 
 
 
 

Tarea 6: 
Buska riba Internet den kua di e tres siklonan  nos ta awor, i kua tekstonan 
bíbliko lo wòrdu lesa e próksimo djadumingu. 

E kolónan litúrgiko prinsipal ta:lila, blanku, bèrdè i kòrá. 
E tempu ku no ta den e periodonan spesial aki yama "tèmpo normal di aña" ku 
"djadumingunan henter aña" i "dianan normal di aña."Segun e koló litúrgiko, e tempu 
aki tambe ta yama tempu bèrdè.    
       

 
 
 
 
 

Blanku: Ta representá puresa, goso, lus i bida. E ta ser usá den selebrashonnan di 

Pasku, Pasku di Resurekshon, boutismo i otro dianan di fiesta importante. 

Bèrdè: Simbolisá speransa i renobashon, mará na naturalesa i vegetashon. E ta 

wòrdu usá durante Tempu Ordinario.  

Nos ta yama temporada ordinario òf temporada komun  e temporadanan ku no tin 

ningun fiesta ni ningun temporada spesial den e aña litúrgiko.  

Kòrá: Ta representá martirio, e sanger di Kristu, i e kandela di Spiritu Santu. E ta 

wòrdu usá riba Djadumingu di Rama, Djabièrnè Santu, Pentekòste, i e fiestanan di 

mártirnan i apòstelnan. 

Lila: Simbolisá preparashon spiritual, penitensia, luto i rou. E ta wòrdu usá durante 

temporada di Kuaresma i Atvènt.  

E Aña Litúrgiko ta konsistí di e siguiente periodonan: 
 
Tempu di Atvènt :  

Ta kuminsá di kuater djadumingu promé ku Pasku di 
nasementu i ta dura te anochi di Pasku. 
b. Ta un preparashon pa selebrashon di Nasementu di 
Hesus. 
c. Koló litúrgiko: lila, pero riba e di tres djadumingu ta ros. 
E di tres djadumingu aki yama Djadumingu di Gaudete ku ta 
nifiká ¨regosihá. E ta un parada den e tempu di penitensia 
aki ku ta simbolisá den e kolo ros e legria ku Pasku ya ta 

serka, Hesus su nasementu ta serka.  
Tempu di Pasku di nasementu 

 
a. Ta kuminsá e anochi di Pasku di nasementu te 
Boutismo di Señor. 
b. Selebrashon di e nasementu di Hesus  .  
c. Koló litúrgiko: blanku. 

Temporada ordinario kòrtiku / chikí 
 
 
a. Di Boutismo di Señor te Djárason di shinishi 
b. Koló litúrgiko: bèrdè 
 
 
 

 
Kuaresma / Tempu di Ayuno  
 

a. Di Djárason di Shinishi te Pasku di Resurekshon 
b. Ta un preparashon pa tempu di Pasku 
c. Kolo litúrgiko:lila pero e di kuater djadumingunan ros 
I riba Domingo di Rama ta kòrá 
 
 
 
 

Triduo Pascual. 
a. Di Santu te djadumingu di Pasku. 
b. Nos ta rekordá  sufriendo, morto i resurekshon di 
Hesus. 
c. Koló litúrgiko: blanku, pero riba Djabièrnè Santu ta 
kòrá. 
 
 
 
 

 
Tempu di Pasku di Resurekshon  

a. Di anochi di Pasku te Pentekòste. 
b. Selebrashon di e resurekshon di Hesus. 
c. Koló litúrgiko: blanku, pero riba dia di Pentekòste 
ta kòrá 
 
 
 
 
 

 
Temporada ordinario largu 
 

a. Di Pentekòste te kuminsamentu di Atvènt. 
b. Koló litúrgiko: bèrdè. 

Fiestanan Importante den e Aña Litúrgiko 
E fiesta mas bieu i mas importante den fe katóliko ta Djadumingu, Dia di Señor. 
Apart di esaki, durante e siglonan a bini hopi otro fiestanan i dianan spesial aserka 
ku ta dividí den e siguiente kategorianan: 
• Fiesta grandi, Solemnidat  
• Fiesta 
• Memoria obligatorio 
• Memoria liber 
 
Algun fiestanan importante den e aña litúrgiko: 
Djárason di Shinishi, Djadumingu di Rama, Djaweps Santu, Djabièrnè Santu, 
Djasabra di Aleluya,  Asenshon, Pentekòste, Corpus Christi, Dia di tur Santunan,Dia 
di tur Difuntu, Tres Rei, Anunsiashon di Maria ,Subimentu di Maria na shelu. 
 
 
 

Tarea 7: 
 
Buska den kalènder litúrgiko na ki kategoria e fiestanan menshoná aki 
riba ta pertenesé. 

4. Un pueblo den moveshon 
 
 
Un grupo, grandi (klas, iglesia, famia) òf chikí (grupito di amigunan), tin hopi 
influensia riba bo. E grupo por ta un fuente di bida i e ta: duna bo apoyo, fortalesa,  
yuda bo desaroyá bo identidat i abilidatnan, i motivá bo positivamente . 
Pero tambe un grupo grandi òf chikí por ta un freno òf blokeo: keda tene bo abou, 
manipulá bo, krea miedu òf duda den bo, laga bo sinti bo ménos, kibra bo i motivá 
bo negativamente.  
 

4.1 Grupo fuente di bida òf blokeo ? 
 
Den  beibel Génesis 37, e rumannan di Jozef tabata  yalurs riba dje, pasobra su tata 

Yakob tabata stim’é  mas. Nan a traha  
un plan  pa mata Jozef, pero despues a 
disidí di bendé  komo katibu ku un 
karavana di Ismaelita ku tabata bayendo 
Egipto. E envidia di e grupo aki (su 
mésun famia/ rumannan ) a bira un 
blokeo den nan relashon ku Jozef,  ku a 
hiba nan na benta  di nan ruman. Pa 
kubri loke nan a hasi e rumannan a mata 
un kabritu dòp e paña di Jozef den e 

sanger i a bai kuné pa nan tata Yakob. Yakob a konkluí ku un bestia feros a mata 
Jozef. Yakob tabata inkonsolabel i a bisa ku e lo keda yora su yu te dia e muri i uni 
bèk ku Jozef den reino. 
 
Pero den Génesis 39-45, Dios a uza e konklushon di e historia pa laga Jozef bira 

fuente di bida pa su mes famia su tata , 
e mes rumannan i hopi hende mas na 
Egipto.  Na Egipto Jozef a sirbi den kas 
di Potifar, pero  kasá di Potifar  a akus’é  
di kier a viol’é seksualmente, loke no 
tabata bèrdat. Jozef a kai sera.i den 
prisòn  el a interpretá soño di dos otro 
prezu. Añanan despues, fárao tabatin un 
soño ku ningun sabio no por splika.   
Nan a yama Jozef pa interpretá e soño, i 
el a splika ku lo bin 7 aña di abundansia  

i 7 aña di hamber. Fárao a nombra Jozef  gobernador pa prepará e pais. Jozef a 
atministrá e mangasina di kuminda ku sabiduria, i Egipto tabata kla ora hamber a 
yega. E hamber a yega tambe na Kánaan, i su rumannan a bai buska kuminda na 
Egipto. Nan no a rekonosé Jozef, pero e sí a rekonosé nan. Jozef a pone nan na 
prueba pa mira ku nan a kambia. Ora el a mira ku nan tabata arepentí, e ora ei  el  a 
revelá su identidat. El a pordoná nan i a yama su tata  Yakob ku tur su famia pa biba 
den Egipto. Jozef a yuda su famia i su pueblo haña bida den un tèmpo di hamber i 
peliger.  

Tarea 8: 
 
1. Jozef a bira fuente di bida pa su famia,maske ku nan a trat’e malu. Den bo 
grupo aktual, bo ta un fuente di bida òf bo ta stroba otro su kresementu?" 
 
2.Duna dos ehèmpel konkreto di manera ku un grupo por sirbi pa yuda òf pa  
stroba un hende.  
 
3. Identifiká si bo ta kontribuí den bo gruponan positivamente òf si tin kos ku bo 
ke mehorá. 

 
4. Kiko nos por siña di e transformashon di e grupo di Jozef su rumannan: for di 
envidia i traishon pa union i restorashon? Bo ta mira mésun posibilidat den bo 
famia òf un grupo ku bo ta den?" 
 
5. Kiko mester kambia pa un grupo di blokeo bira un grupo di fuente di bida. 

 
 

4.2 Komunidat kreyente, un fuente di bida pa otro. 
Un komunidat kreyente ta un fuente di bida ora e ta biba konforme  fe, konfiansa i 
obedensia na Dios. Hebreonan 11 ta mustra nos ku hendenan manera Abraham, 
Noé, Moises, Rahab i otro no a keda so. Nan tabata parti di un pueblo ku Dios 
tabata guia. Nan fe a fortifiká otro. 
Un komunidat di fe ta un lugá kaminda nos ta animá, yuda i fortifiká otro den su 
kaminata ku Dios. Den momento di duda, komunidat ta yuda nos tene nos  di focus  
riba promesanan di Dios. Den momento di sufrimentu, komunidat ta rekordá nos ku 
Dios ta fiel. Fe no ta un  biahe solitario, e ta un bida ku nos ta keda konektá ku Dios i 
ku otro. 
Manera e héroenan  di fe den Hebreonan 11, komunidat kreyente por bira un fuente 
di bida pa otro pa: 
 

• Fortifiká fe den tempestat.( malesa, pèrdida,problema di famia etc.) 
• Sostené un hende ku ta debil. 
• Animá otro pa sigui obedesé den momentunan ku no ta fásil. 

 
Un komunidat ku ta biba den fe, ta bira un testimonio di bida real, speransa i 
amor den Dios. 
 
Historia di Noe un Hòmber di Fe. 
Noe tabata un hende hustu den un mundu yen di maldat. Dios a avisá Noe ku diluvio 
ta bin pa purifiká e mundu. Ounke no tabatin áwaseru, Noe a traha un arka grandi. 
Su obedensia tabata un akto di fe kontra lógika di hende. Hendenan tabata hasi  
chèrchi di dje, pero Noe a keda fiel na Dios. E a 
hinká su famia i un pareha di tur bestia den e arka. 
Diluvio a yega, i  Noe ku su famia so a skapa. Noe 
ta un ehèmpel di obedensia.  

Noe no a pidi prueba, pero a konfiá den palabra di Dios. Su fe a salba su famia i 
preservá bida riba tera. Ora awa a baha, Dios a hasi un promesa na Noe, ku e  
arko íris lo ta un símbolo di e promesa, ku awa seru lo no destruí tera mas. Noe a 
lanta un altar i a yama Dios danki. Su bida ta un testimonio di fe firme den un mundu 
difísil. Su fe ta inspirá nos pa sigui Dios maske otro no ta mira loke nos ta mira. 
 
Historia di Abraham su fe i su lucha personal   
Abraham, originalmente yamá Abram, tabata biba na Haran ora Dios a yam’é. Dios 
a bisa Abram: “Bandoná bo tera, bo famia i bo hendenan i bai e tera ku Mi lo mustra 

bo.Bo desendientenan lo bira un nashon grandi; lo Mi 
bendishoná bo i hasi bo famoso i lo bo ta un bendishon 
pa otronan. 
Lo Mi bendishoná esnan ku bendishoná bo i maldishoná 
esnan ku maldishoná bo. Huntu ku bo lo Mi bendishoná 
tur generashon na mundu.” (Génesis 12,1 -3) 
 Abraham a bai, pero sin sa na unda e lugá ta ku e tin ku 
bai, el a hasi esaki solamente riba fe. Ounke Abraham a 
kere Dios su promesa di un gran nashon, e tabatin 
momentunan di duda. Un di su luchanan grandi tabata e 
echo ku e i su esposa Sara tabata di edat avansá i no 
por a haña yu. Añanan a pasa sin un señal di e promesa 
di Yu. Den e desesperashon, Sara mes a proponé 
Abraham pa haña un yu ku su katibu, Agar. Ei a nase 
Ismael, pero esaki no tabata Dios su plan. E desishon 
aki a trese konflikto, i problemanan den Abraham su 

famia. 
 
Miedu tabata un otro lucha ku Abraham tabatin. Ora nan a yega Egipto, Abraham a 
pèrdè konfiansa i a bisa ku Sara tabata su ruman, pa evitá ku nan lo mat’é, djis pa 
kita Sara for di dje. Esaki tabata un momentu di flakesa den Abraham su karakter, 
mustrando ku e tabata lucha ku miedu i inseguridat. 
Pero meskos ku e momentunan di debilidat, Abraham su fe a sigui krese. Dios a 
ripití su promesa, i finalmente, ora e tabata na un edat basta bieu, Dios a duna 
Abraham i Sara e yu prometé: Isak. 
 
Abraham su gran prueba tabata ora Dios a pidié pa ofresé Isak komo sakrifisio. 
Abraham a obedesé, ounke e no tabata komprondé, i Dios a mustra ku e no tabata 
ke pa Isak muri, pero E kier a wak Abraham su fe den djE. E ora ei Dios a sòru pa 
un animal pa e sakrifisio na lugá di Isak. E akto di obedensia aki a seya Abraham 
komo 'amigu di Dios' i un símbolo di fe firme. Nos por lesa e historia di Abraham aki 
kompletu den Génesis 22,1-19. 
Abraham su bida ta mustra nos ku fe no ta perfekshon, pero ta un proseso di 
konfiansa i keda sigui Dios.  Su lucha ta real, pero su fe ta inspirá nos pa no laga 
e difikultatnan di bida, kita nos for di riba e kaminda ku Dios ta pone nos dilanti. 

Historia di Moises, su fe i su fuente di bida 
 
Moises tabata un hòmber ku un fe grandi. For di su nasementu, Dios tabatin un plan 
pa su bida. Su mayornan, a pon’é den un kanasta riba awa konfiando Dios pa salba 
su bida. Moises a krese den palasio komo yu di e yu muhé di fárao. Ora Moises a 
bira grandi, el a ninga pa keda biba serka yu muhé di fárao. El a skohe pa sufri ku su 
pueblo, pasobra su fe den Dios tabata mas importante ku e plaser pasahero di piká 
(Hebreonan 11:24-25). 

Su fe a bira su fuente di guia i su forsa. 
Ounke Moises tabatin miedu pa bai dilanti 
di fárao, su fe a dun’é kurashi pa sigui bai 
dilanti di fárao te ora el a logra di saka su 
pueblo for di Egipto i pa sigui e kaminda 
ku Dios a traha pa nan. Dios a mustra su 
poder dor di manda plaga riba Egipto pa 
fòrsa fárao pa laga su pueblo bai. E 
plaganan tabata hopi grandi, por ehèmpel 
awa ku a kambia den sanger, plaga di 
sapu, insektonan, malesa, bestianan ku a 

muri, e plaganan a sigui te ora ku e último plaga a yega, kaminda tur promé yu 
hòmber di e Egipsionan a muri. Despues di esaki, fárao a laga pueblo di Dios bai. 
Despues di a laga nan bai, fárao a arepentí i a laga sigui nan ku su ehérsito. Dios a 
habri Laman Kòrá pa Moises i su pueblo por a pasa. Fárao i su ehérsito a sigui nan, 
pero Dios a sera laman i tur e sòldánan di fárao a muri den laman. Asina 
Dios a libra su pueblo for di Egipto.         
 

 
Historia di Rahab: Balentia, Riesgo i Fe den Dios. 
Rahab tabata un muhé di Yériko ku un pasado  komo prostituta, pero su fe a skapa 

su bida. Segun Hebreonan 11,31, Rahab a haña 
salbashon, pasombra el a skohe di kuida e spionnan  
ku a bin spioná ku pas i fe. Rahab a demostrá balentia 
ora el a skonde e spionnan di Israel den su kas, 
pasombra ku esaki el a pone su bida na peliger. Si su 
pueblo lo a deskubrí su akshon, e lo a enfrentá pena di 
morto. Pero su fe tabata mas fuerte ku su miedu. El a 
kere den E Dios di Israel, ounke e no a mira 
milagernan ku Dios a hasi. El a konfia den un Dios ku e 
no a konosé personalmente, pero ku si el a respetá 
komo un Dios poderoso i bibu. 

Rahab su historia ta mustra ku Dios no ta wak bo pasado, Dios ta wak bo konfiansa i 
bo akshon di fe. Su desishon balente a salba su bida i di su famia. 

Konklushon: 
Un komunidat di kreyente ku ta obedesé i keda fiel na Dios, por ta un fuente di 
inspirashon, fortalesa i bida pa otro. E fe komunitario ta kontagioso, i ta duna 
kurashi. 

Tarea 9: 

Parti e grupo den 4. Kada grupo ta studia mas detaye di un di e 
personanan aki: Abraham, Noe, Moises òf Rahab. 

Pasonan: 

1. Lesa pasashi bíbliko di bo personahe (Hebreonan 11 + historia 
original den Antiguo Tèstamènt). 

2. Diskutí: 
a) Kon e persona a mustra su fe? 
b) Kiko tabata e desafio grandi ku el a enfrentá? 
c) Kiko ta e akshon konkreto ku el a tuma pa demonstrá su fe? 

 

 

4.3 E lucha religioso entre salbashon i perdishon  for di e 
punto di bista Bíbliko 
 
Den bida, tur hende ta pasa dor di e lucha religioso di maldat, salbashon i perdishon. 
Beibel ta mustra nos den Deuteronomio 30:15-19  ku Dios a pone dilanti di nos un 
eskoho kla “ Awe mi ta laga boso skohe entre bida i morto, entre felisidat i 
desgrasia... Mi ta yama shelu i tera pa testigu, awe mi ta laga boso skohe entre bida 
i morto, entre bendishon i maldishon. Skohe anto pa bida, ya boso i boso 
desendientenan por biba... 
Loke ku ta bon p.e. amor, fe den Dios, pas, bondat, sirbishi, bèrdat, honestidat, 
puresa, humildat, lealtat i karidat ta hiba na salbashon. 
Loke ta malu p.e. maldat, odio, doló, adikshon, vengansa i destrukshon,ta hiba na 
perdishon. 
 
E lucha religioso ta bisa nos ku den tur momentu, den tur desishon, nos tin ku skohe 
na kua banda nos ta.Tur hende ta pasa dor di tentashon pa hasi kos malu, pero 
tambe tur hende tin oportunidat di skohe bondat i pa trese kos bon den mundu. 
Religion ta wak e lucha aki, no manera un pelea pa nos mes, pero komo un pelea ku 
ta influensiá henter komunidat, henter mundu. Dios ta yama hende pa skohe 
salbashon, pa drecha, pa trese speransa, i pa lucha kontra e kosnan ku ta destruí 
bida i pas.  
E lucha entre salbashon i perdishon  ta real, i tur hende, grandi òf chikí, ta pasa  
aden i hopi biaha no ta fásil pa skohe pa salbashon. P’esei Dios no ta laga nos so 
den e lucha, E ta bisa nos: “No tene miedu, pasobra Mi ta ku bo, no wak asina 
spantá, pasobra Ami ta bo Dios. Mi ta duna bo forsa, yuda bo, sostené bo ku mi man 
viktorioso.” (Isaias 41.10) 

Bida di rei David komo ehèmpel di un lucha spiritual.  
 
Bida di David ta un ehèmpel bíbliko di e lucha spiritual konstante entre salbashon i 
perdishon. A traves di historia di bida di David, nos por mira kon un hòmber ku ta 
buska Dios por krese, kai, i bolbe lanta bèk. E lucha religioso den bida di David ta 
siña nos ku salbashon no ta nifiká  un bida sin piká, pero un bida ku un kurason 
dispuesto pa kambia, pa bai serka Dios ku humildat, i sigui buska Su grasia despues 
ku nos a faya. Nos ta mira esaki den e historianan di David ku Saul i David ku Natan.  

David tabata un hòmber ku Dios a yama. Saul tabata rei, pero e no tabata sirbi Dios  
bon mas, i Saul a kuminsá odia David. Saul a persiguí David pa mat’é, sin motibu. 
David por a mata Saul na hopi okashon, pero e no a hasi esaki. Pasobra David  
tabata respetá Saul komo un rei ku Dios mes a skohe. Den 2 Samuel 1 nos ta mira 
ku David su  fe i obedensia na Dios tabata mas fuerte ku su deseo personal pa 
vengansa. Un dia, David a tende ku Saul i su yu Yonatan  a muri den guera. David 
no a bira kontentu, pasobra su enemigu a muri, pero a un sinti tristesa profundo. El a 
yora pa Saul i pa su amigu Yonatan, mustrando un kurason puru i un bida di 
salbashon. 

Pero den 2 Samuel 11, nos ta mira un punto di kambio dramátiko den David su bida. 
David, ku tabata un lider fuerte, a kai den tentashon. El a deseá Bat-Shèba, e muhé 
di Urías, i el a kometé adulterio. Pa tapa su piká, David a planeá pa mata Urìas, ku 
tabata un sòldá fiel di dje. 
Aki nos ta mira ku e lucha religioso ta real i peligroso: mésun hòmber ku tabata 
obedesé Dios i mustra miserikòrdia, a sede pa deseo, orguyo i egoismo. E kaida di 
David ta mustra ku ora bo pèrdè vigilansia spiritual, perdishon spiritual por yega sin 
bo realisá.  
 
Den 2 Samuel 12 nos ta mira ku Señor ta manda profeta Natan serka David. Natan 
ta konta David un parabola di un hòmber yen di kabritu, ku a hòrta e úniko kabritu di 
su bisiña pober. David a rabia i bisa Nathan hasta, ku e hòmber ei meresé morto, 
pero Natan a bis’é: "E hòmber ei ta bo mes."                         
David su reakshon tabata di arepentimentu i el a bisa: "Mi a peka kontra Señor." (2 

Samuel 12,13) 
David no a bai buska esküs. El a atmití su piká direktamente. Dios a pordoná David, 
pero e konsekuensia di su piká no a wòrdu kitá: su yu a fayesé, su famia a sufri doló 
i e pèrdida.  

Kousanan di perdishon 
 
1. Debilidat Humano: Naturalesa di Piká 

"... pero di otro banda mi ta mira un otro lei den henter mi kurpa, ku ta kontra di 
Lei di Dios ku mi ke sigui ku mi mente. E otro lei ei ta e lei di piká den mi, ku tin 
mi kompletamente den su gara.." (Romanonan 7,23) 
Hende, meskos ku su deseo pa sigui Dios, ta di naturalesa débil. Deseonan di 
kurpa, poder, orguyo i komodidat ta atraé nos. 
  Ehèmpel: David tabata un hòmber segun Dios su kurason, pero su deseo 
seksual a sak’é for di su obedensia (2 Samuel 11). 

 
2. Falta di Vigilansia Spiritual 

" Boso mester keda lantá i resa pa boso no kai den tentashon. Spiritu di hende tin 
boluntat sí, ma ta hende mes ta débil.” (Mateo 26,41) 
E lucha ta intensifiká ora nos no ta warda nos kurason, no ta resa, no ta buska 
Dios konstantemente. 

Ehèmpel: David no tabata den kampo di bataya ku su trupa. E tabata kómodo 
den su palasio, i su deskuido spiritual a habri porta pa piká (2 Samuel 11,1). 

 
3. Tentashon Direkto 

" Pero un hende ta hañ'é den tentashon dor di su mes mal deseonan ku ta 
sedusié i koutiv'é. E mal deseonan ei ta konsebí piká, anto unabes ku e piká 
yega na su punto kulminante, e ta pari morto!." (Hakobo 1,14-15) 
E tentashon ta un preshon real. Tentashon por bini for di deseo, oportunidat òf 
tambe di un  situashon normal. 
• Ehèmpel: David a mira Bat-Shèba i su deseo a dominá su rason. 

 
4.  Orguyo i mal uzo di Poder  
Mas poder un hende tin, mas e ta riska  tuma desishon malu i hasi abuzu di e 
konfiansa ku el a haña. 

• Ehèmpel: David a abusá di su poder pa yama Bat-Shèba i a manda mata 
Urías, El a kere ku e por a kontrolá tur konsekuensia. 
 

 
5. Influensia di un Sistema Sosial òf Polítiko 
Tin biaha komunidat, kultura òf sistema di gobièrnu por tuma desishonnan ku ta 
kontra Dios, i si un hende no ta firme den fe, e por sigui e mal ehèmpel. 
Ehèmpel: David tabata rei, den un kultura kaminda reinan tabata pensa ku nan por 
hasi kiko ku nan ke. El a sigui e patron polítiko di abuso di poder. 
 
Fuentenan di salbashon 
  
1. Orashon  kontinuo: Nos ta mira e esaki  den Lukas 18,1  “Hesus a konta su 
disipelnan un parabola pa siña nan ku nan mester resa semper, sin deskurashá”.  
(Hakobo 5:16b) Orashon di un hende ku ta biba di akuerdo ku boluntat di Dios tin un 
resultado tremendo.” 
 
2. Arepentimentu:  Arepentimentu ta un proseso. E  dos fasetanan pa  arepentí ta: 
 a. ku bo mester por realisá i komprondé  ku bo  tabata robes, 
 b.bo ta sinti un doló/ tristesa sinsero  di e akshon i di a faya. 

 Nos por komprondé esaki mihó pa medio di e historia di Pedro su reakshon 
despues di a traisioná Hesus  den Lukas 22,61-62  Hesus a drei keda wak Pedro i 
Pedro a kòrda ku Señor a bis'é: ‘Promé ku gai kanta awe nochi, ya lo bo nenga Mi 
tres be!’ El a kana bai pafó i yora amargamente. 

3.Konfeshon: Konfeshon ta ora ku bo por atmití abiertamente  ku loke bo a hasi  ta 
robes, sin tin ku rondon’é ku esküs. Den e historia di e yu pèrdí (Lukas 15,11-32) nos ta 
mira esaki hopi bon, ora e yu pèrdí regresá su kas  i bisa su tata  “Tata, mi a peka 
kontra Dios i kontra bo." E ta konfesá su falta ku humildat. 

4. Entrega na Dios: Entrega na Dios ta ora bo ta stòp di ke kontrolá tur kos bo mes. 
Bo ta pone bo bida, bo plan, bo problema, i bo futuro den man di Dios. E ta un 
eskoho pa konfia ku Dios sa loke ta mihó pa bo, i bo ta disidí pa sigui Su direkshon. 
Mama Maria ta nos mihó ehèmpel di esaki. E ora ei  Maria a kontestá: Ata sirbidó di 
Señor; laga sosodé ku mi loke bo a bisa.’ I e angel a kita bai for di dje. (Lukas 1,38) 

  
Konklushon  
 
Den e lucha religioso: 

• Perdishon ta bini ora nos kometé, tapa òf ignorá nos eror. 
• Salbashon ta bini pa medio di arepentimentu, konfeshon i entrega na Dios. 

 
 
 

 Tarea 10: 
 
E Lucha Religioso di David – Mi Lucha Awe den Bida Real 
Lesa 2 Samuel 11 i 12  
Kontesta individual i despues hasié  un tópiko di diskushon: 
  

• Kiko tabata e lucha religioso den bida di David den 2 Samuel 1,11 i 12? 
• Ki tipo di lucha e hóben di awendia ta enfrentá den su fe? (Relashonnan, 

sekso, poder, preshon di grupo, reda sosial.)  
• Ki desishon nos por tuma pa sigui un bida di obedensia na Dios durante di un 

tentashon? 
 
Ophetivo: 
Hóben ta siña identifiká tentashon real den su bida i siña e kousa di salbashon pa 
medio di komunidat di fe. 

5.  KOMUNIKASHON I BIDA 
 

Komunikashon ta e yabi pa un bon relashon. 
Imaginá bo un bida sin bon komunikashon. Un bida kaminda tur hende ta papia, 
pero ningun hende no ta skucha di bèrdat. Un bida kaminda bo ta kere ku esun ku 
bo ta dialogá kuné ta  komprondé bo, miéntras tantu e realidat ta ku bo ta kousando  
mal entendimentu, diskushon, i sintimentunan di frustrashon. Un bida kaminda 
relashon ta kibra, no pa kos grandi, sino pa kosnan chikí ku nunka no a papia kla 
tokante di nan, pa yega na un solushon. 
 
Nos no ta biba  nos so.  Nos ta biba  huntu ku otro hende, den komunidat, den 
famia, den skol,trabou,grupo di amigunan, relashon di amor. Pa  nos por komprondé 
otro, interkambiá  opinion, krea relashon,  nos mester tin e abilidat  di por komuniká. 
 
Komunikashon no ta solamente palabra, e ta: e manera ku nos ta skucha, ku nos ta 

mustra rèspèt, ku nos ta kontrolá nos 
emoshon, nos ekspreshon di kara, di 
kurpa  i e forma ku nos ta ekspresá nos 
mes. Un persona ku por komuniká bon, 
por yega leu. E ta krea konfiansa, e ta 
inspirá otro, e por drecha un relashon ku ta 
bai kibra, e por yuda otro hende sinti nan 
mes balioso. 
 
 
Un persona ku no ta  komuniká korekto, 

por pèrdè hopi amigunan, oportunidatnan, i su mes felisidat. 
Tur hende por papia, pero no  ta tur hende por komuniká bon. 
Awe mi ta invitá bo pa wak komunikashon, no solamente manera "palabra" ku bo ta 
usa, pero manera un instrumento poderoso ku por transformá bo bida. 
 

 

5.1 Dikon komunikashon ta importante den bida i den relashon  
  
Un bon komunikashon ta nesesario pa: 

• Krea konfiansa – Sin komunikashon kla, nos no por kere den otro hende. 
• Resolvé problema – Problemanan no ta  bira grandi si nos papia kla i 

honesto. 
• Mantené relashonnan  sano – Hóben, famia, amigunan i pareha, tur mester 

komuniká pa tin entendimentu i harmonia . 
• Evitá mal komprondementu – Ta mihó papia kla ku despues lamentá. 
• Mustra amor i konsiderashon – Si nos no bisa loke nos ta sinti, e otro no por 

sa, e no por lesa nos mente. 
 
Un bida ku bon komunikashon ta un bida ku ménos tenshon, ménos pelea, i mas 
felisidat. 
Aspektonan pa  un bon komunikashon. 

1. Skucha bon (skucha di bèrdat) : skucha no ta pa wak e otro papia so. Skucha 
ta pa komprondé e sentimentu di otro. Puntra  bo mes: Mi ta skucha pa 
komprondé, òf mi ta skucha djis pa duna kontesta?  
 

2. Papia kla i sin bira ku palabra: Bisa loke bo ta sinti, sin bira rònt òf papia sin 
kontenido. E kos mas importante ta papia di 
kurason. Por ehèmpel: Mi ta sinti mi tristu ora bo 
no tin tempu pa mi, mi ta apresiá ku nos por 
papia di esaki. "Efesionan 4:31. Pone un banda 
tur amargura, rabiamentu, lantamentu di bos, 
insulto, den un solo palabra: tur sorto di malisia! 
 

3. Respetá otro: No subi bo bos. No kòrta otro hende su palabra. Laga tur 
hende papia. Rèspèt ta base di un bon komunikashon. Rèspèt no ta ku 
palabra so, ta bo tono di bos, bo ekspreshon di kara, bo postura.  
Efesionan 4:29 No usa palabra fo'i sla; laga loke boso papia ta útil, 
konstruktivo i na su lugá, bon pa yuda esnan ku ta skucha. 
 

4. Tene empatia: Purba komprondé kiko e otro ta sinti. No huzgá. No kere ku bo 
sa tur kos. Bira un persona ku por bisa por ehèmpel: "Mi ta sinti ku esaki ta 
difísil pa bo. Mi ta komprondé pa bo."  
 

5. Bo palabra i bo akshon mester kuadra: Si bo bisa "mi stima bo", mustra esaki 
den bo trato. Si bo bisa ku bo ta importante pa un hende, demostrá  esei  ku  
bo  tempu i atenshon 

   

Kon  bo por bira un mihó komunikado?  
 

• Praktiká skucha sin interumpí:Laga otro hende papia te 
ora e kaba su pensamentu. 

• Kontrolá bo tono i ekspreshon di kara: No papia bon ku un 
tono rabiá, no bisa palabra bunita ku un kara ku ta mustra 
fadá. 

• Papia kla i sinsero: bisa kiko bo ta sinti, sin usa 
palabranan kompliká. Bo ta komuniká mihó ora bo usa palabranan simpel ku 
ta sali for di bo kurason.  

• Hasi pregunta si bo no ta komprondé: Pidi klarifikashon. Esaki ta mustra ku 
bo ta interesá pa komprondé mihó. 

• Mantené bo mes trankil den diskushon 

• No laga rabia pone  bo pèrdè bo manera di papia. Si bo sinti bo ta bai rabia, 
hala rosea profundo.  

• Mustra otro ku nan ta importante. 

• Skucha ku bo kurason tambe, no ku bo orea so. Laga otro hende sinti ku nan 
palabra tin balor pa bo. 

• Buska solushon, no solamente rason: un bon komunikado ta kere den 
solushon, no den gana diskushon. 

 

 
Konklushon 

Pa finalisá lo siguiente: 
 

➢ Bo por bira un persona ku ta trese pas i union den un relashon, dor di bira un 
persona ku ta yuda hende sinti nan apresiá i komprondé. 
 

➢ Komunikashon ta bo poder. Us’é sabí. Us’é pa konektá. 
 

➢ Komunikashon ta un talento ku bo por siña, ta un abilidat ku bo por trein. 
 

➢ Komunikashon ta kibra soledat, kita frustrashon i baha strès. 
 

➢ Komunikashon ta un porta ku bo mes por habri, laga bo palabra habrié. 
 

 
 

Tarea 11: 
 
Den grupo di 5 studiante presentá un skèch, kaminda ta ilustrá por lo ménos tres di 
e rekomendashonnan ku nos a siña den e paragraf aki. Por ehèmpel: 
 

1. Purba di skucha sin interumpí. 
2. Laga un persona sinti su mes bon ku bo palabra. 
3. Si bo ta den un diskushon, hala un rosea profundo promé ku bo papia. 

 

 

 
 

5.2 E balor berdadero di amistat 
 

Amistat berdadero ta un regalo ku nos ta risibí di Dios. Ta algu ku bo no por 
kumpra ni fòrsa. E ta un regalo ku nos mester kuida, respetá, balorá i apresiá. Ta 
fásil pa haña un konosí, pero difísil pa haña un bon amigu. Amistat berdadero no ta 
superfisial. Un Amistat sinsero ta laga nos sinti nos mes sigur, komprondé i balorá, 
un kaminda ku nos por ta nos mes. Un bon amigu no ta solamente un persona ku bo 
ta pasa tempu huntu kuné. Un amigu ta un persona ku ta konektá ku bo di kurason 
pa kurason. 
 
Un amistat sin konfiansa ta manera un kas sin fundeshi. Konfiansa ta krese ku 
tempu. Konfiansa ta nase ora nan skucha bo, sin huzga bo. Un bon amistat ta duna 

bo konfiansa ku bo por kompartí bo pensamentunan, bo sintimentunan, bo 
sekretunan, sin miedu ku lo traisioná bo konfiansa.  
Rèspèt ta fundamental den un amistat. Un amigu berdadero ta respetá bo manera di 
ta, e ta respetá bo opinion, bo tempu, i bo límite.  
 
Amistat mester ta basá riba lealtat. Un amigu berdadero ta sostené bo, den bon 
tempu i den mal tempu . E no ta bandoná bo, ora  ku bo tin  mas mester di dje, i e no 
ta papia malu di bo tras di bo lomba. 

Un  bon amigu ta lanta bo ora bo no tin forsa 
pa lanta. Den bida bo por sinti instabil i 
pèrdí, un amigu real ta bira bo punto di 
stabilidat. E ta e hende ku ta keda ora tur 
hende bai. E ta e hende ku bo por yama tur 
ora, di dia i anochi sin miedu ku bo ta 
molesti’é. Un bon amistat ta apoyá bo ku 
sinseridat. E ta stimulá bo pa logra bo meta i 
e ta yuda bo sin spera nada bèk. E ta kere 
den bo, ora bo mes ta duda den bo mes. E 
ta pusha bo pa kita bo miedu, pa bo krese, 
pa bo bira mas sigur di bo mes. 

Un bon amigu tambe ta semper honesto ku bo. E ta bisa bo e bèrdat,  E ta korigí bo 
pa mustra ku e ta kere den bo. 
 
Komunikashon kla i habrí ta esensial pa un bon amistat. Personanan no mester tin 
miedu ni duda, di papia ku sinseridat, pa asina evitá mal komprondementu. 
Un amistat berdadero ta pone tempu i dedikashon. Un amigu berdadero no ta bai 
serka bo solamente ora e tin mester di bo,  pero tambe ora abo tin mester di dje.  E 
interes ta bini di tur dos banda. Amistat ta kibra muraya di soledat. Ta e man ku ta 
saká bo for di bo silensio. Un amigu real, ta un  fuente pa duna bo speransa . Ora 
boso ta huntu ta momentunan di aventura ,di alegria, ta momentunan balioso ku ta 
keda den boso kurason pa semper. 
 
Pues promé ku bo yama un hende bo amigu/a, analisá boso amistat a base di e 
kriterianan aki, pa wak si ta trata di amistat berdadero.  
 

5.3 Soledat i konekshon ku otro, eksperensianan básiko di 
bida 
 
Hende ta pasa den eksperensianan fundamental di bida ku ta toka nan hopi 
profundo. Ehèmpelnan di esaki por ta: eksperensianan amoroso òf eksperensianan 
di pèrdida di un ser kerí. E eksperensia aki por laga e persona sinti su mes bashí i 
ku no tin hende mas ku por komprondé.  E eksperensianan di sufrimentu akí, ora ku 
e persona ta luchando ku doló interno, e no ta mira salida, mas i e no tin hende pa 
papia kuné, por laga e persona sintié bandoná i so. E persona por sinti ku asta Dios 
ta leu for di dje. 
E sintimentu aki por: kita su sentido di balor propio, lag’é sinti ku e no tin niun hende 
pa papia kuné, i ku e ta su so den e lucha. Esaki ta pone ku preguntanan  ta bini 
dilanti manera: Mi ta realmente so? Tin hende ku ta balorá mi? Pa ken mi ta  
importante? Dios ta wak mi? Dios ta ku mi? 

Den testimonio di bida kaminda personanan ta konta  di e momentunan  difísil, di 
doló i soledat ku nan a pasa den, nos ta skucha hopi bia tambe: Nèt na e momentu 
ku mi tabata sinti mi asina so, un amigu a manda mi un mensahe ku a duna mi  
speransa. Tambe: Un persona a yega na un momentu ku mi tabata sin speransa 
mas. I tabata manera Dios mes a kòrda riba mi. 
 
E kontakto humano aki, un gesto simpel di amistat, un palabra, a trese 
sanashon i a yuda saka e persona for di su soledat. 
 
E eksperensia di  soledat aki ta habri porta pa hende por komprondé e balor  di ta  
konektá realmente  ku un otro hende. E balor di amistat real ku ta un regalo  di Dios 
ku por salba bida. E amigu ku ta duna un man pa lanta bo bèk, ku ta yega na e 
momentu oportuno.  
Pero e konekshon aki no ta posibel sin komunikashon.  
Komunikashon no ta solamente papia. Komunikashon real ta habri bo kurason pa 
laga e otro wak bo. Ku sinseridat bo ta kompartí ku e otro kiko ta bo sufrimentu, kiko 
bo ta pensamentu, kiko bo ta pasa aden. Ora bo papia ku konfiansa i sinseridat, bo 
ta duna otro hende e chèns pa konektá ku bo di un manera real. 

 
Komunikashon ta un medio pa yega na e hende ku ta sufri den silensio. Nos ta kreá 
pa ta konektá ku otro hende. Un palabra, un yamada  un pregunta simpel por tin 
hopi nifikashon pa un hende ku ta luchando den su soledat. Komunikashon ta e brùg 
entre soledat i amistat. 

 
Nos por mira e balor di komunikashon mas kla den e historia di Yonatan i David den 
Beibel (1 Samuel 18 i 20). 
David, su bida tabata na peliger. E por a keda so, pero Yonatan a komprondé ku 
David tabata sinti su mes so, i e a buska komunikashon ku David. Nan a papia  ku 
honestidat, pa sa kiko ta pasando i pa protehá otro. Yonatan a protehá David di su 
mes tata, ku tabata trata pa mata David. Nan a komprondé otro, i nan a keda  fiel na 
otro. Ta danki na e amistat aki David no a sinti su mes so mas. 

 
 

Komunikashon ta e yabi ku ta habri e porta pa un amistat ku por kambia bo 
bida. 

Tarea 12: 
 
Pregunta pa reflehá i kontestá personal 
1.  Mi a yega di sinti mi mes so den un momentu spesífiko? Ki ora esei tabata ? 
2. Ken ta e persona ku mi por konta riba dje ora mi ta sinti mi mes so? 
3. Mi ta komuniká kla ku e hende ku mi ta sinti mi konektá kuné? Kiko mi por hasi pa 
mehora esaki? 
 
 Preguntanan pa diskushon den grupo 

1. Ki karakterístikanan un bon amigu mester tin pa bo? 
2. Kiko nos por siña for di e amistat di Yonatan i David? 
3. Ki peliger por surgi si nos no komuniká kla ku otro hende den un amistat? 

 
Tarea pa Praktiká den Bida Real 

1. Ekspresá ku un skèch sentimentunan di soledat i kon por solushon’é  ku     
komunikashon i amistat. 

6. Mi bida ta un regalo pa otronan. 
 

Nos bida no ta solamente pa nos mes. Kada un dia ku nos risibí di Dios ta un 
oportunidat pa nos por hasi un diferensia den bida di un otro hende. Mi bida por bira 
un regalo pa otro ora mi skohe pa sirbi, pa stima, i pa kompartí loke ku mi tin, no 
solamente kos material, pero tambe mi tempu, mi komprenshon, mi pasenshi, i mi 
amor. 
Beibel ta siña nos ku Dios a krea nos pa stima i pa sirbi otro. Filipensenan 2,4 ta 
bisa: " No fiha solamente riba boso kada un su mes interes, sino riba esun di e otro 
tambe.." 
Esaki ta nifiká ku nos ta yama pa bai mas leu ku nos mes; nos ta yama pa pone nos 
bida na servisio di otro hende. 
Ora nos traha pa yuda otro sin ekspektativa, ora nos stima sin kondishon, ora nos ta 
presente pa esnan ku tin mester di nos, nos bida ta bira un bendishon real. Nos ta 
bira man pa yuda, oido pa skucha, i kurason pa komprondé. Nos bida ta bira un 
regalo, un yamada ku ta konektá nos ku Dios i ku nos próhimo. 
 
Ora nos skohe pa hasi nos bida un regalo pa otro, nos no ta solamente kambia bida 
di otro hende; nos ta transformá nos mes tambe. Stima, sirbi i yuda otro ta trese un 
influensia positivo pa nos mes, pa nos manera di pensa, i pa nos felisidat.. 
Den e Beibel, Proverbionan 11:25 ta bisa: 
" Es ku hasi bon, bon ta p'e, es ku duna alivio, ta haña alivio”. 
Esaki ta nifiká ku ora bo yuda otro hende, ora bo stima sin kondishon, ora bo ta 
kompartí sin ekspektativa: 
Bo ta sinti bo mes mas felis. 
Bo ta desaroyá mas pasenshi i gratitut. 
Bo ta krese den amor propio i den konfiansa ku Dios. 
Un bida ku ta un regalo pa otro no ta hasi bo bashí; e ta yena bo. E ta hasi bo un 
persona ku ta mas riku den kurason, i ku ta mas konektá ku Dios i ku e hendenan 
rondó di bo. Bo ta un bendishon pa otro, i pa bo mes. 
 
 
 

 6.1 Stima otro un yamada di Dios 
 
Stima otro no ta solamente un sentimentu bon pa otro hende. Segun Beibel, stima 
otro ta un mandamentu i un yamada direktamente di Dios. Hesus mes a bisa den 
Huan 13,34-35:  
“Mi ta duna boso un mandamentu nobo: Stima otro! 
Manera Ami a stima boso, asina boso tambe mester stima 
otro. Si boso stima otro, tur hende lo sa ku boso ta mi 
disipel.” 
E palabra aki ta kla: stima otro ta mas ku solamente un 
bon komportashon; e ta un manera pa mustra ku nos ta 
sigui Hesus. 

Beibel ta duna nos siñansa kon nos mester stima otro:  
 

1. Hasi bon sin spera nada bek. (Lukas 6,35) 
Al kontrario! Stima boso enemigunan, hasi bon i fia 
sin spera nada bèk. E ora ei lo tin un bon rekompensa pa boso: boso lo ta yu 
di Altísimo. Pasobra E ta bon pa hende ingrato i malbado tambe..” Hasi bon 
pa amor i pa prinsipio, stimashon no ta pa bo benefisio personal. Ta un 
manera di desaroyá un kurason limpi i sin egoismo. 
 

2.  Pordoná  (Mateo 18,21-22) 
“E ora ei Pedro a aserká Hesus i puntr'É: ‘Señor, kuantu bia mi mester laga 
mi ruman peka kontra mi i tòg pordon'é? Te shete bia?’ Hesus a kontest'é: 
‘Nò, no shete bia, ma setentishete bia”. 
Pordoná no ta solamente pa e otro hende, e ta pa bo tambe. Pordon ta  liberá 
bo mes, di peso di rabia i odio, i stress. Ta un aktitut di bida ku ta mustra 
madures i pas. 
 

3. Tene pasenshi i kompashon ku otro.. (Efesionan 4,2) 
“Sea semper humilde i mansu, tene pasenshi i soportá otro ku amor”. 
Kompashon ta mustra ku bo ta pone bo mes den sapatu di otro i ta trat’é ku 
amor i konsiderashon. 
 

4. Stima otro meskos ku Dios a stima nos. (1 Korintionan 13,4-7) 
“Amor sa di soportá i ta bondadoso, e no ta envidioso; amor no sa broma, ni 
ta orguyoso. E no ta grosero, ni egoista; e no sa rabia lihé, ni warda renkor; e 
no ta keda kontentu ku inhustisia, pero ku bèrdat sí. Amor semper ta 
perseverá, semper ta kere, semper ta spera i keda soportá”. 
Amor real no ta mará na kondishon, ni benefisio. Ta un amor ku ta buska e 
bienestar di e otro persona, sin manipulá, ni kontrolá. 

 
➢ Stimashon no ta un sentimentu ku ta bai i bini. Stima ta un desishon, un 

akshon kontinuo pa buska e bienestar di otro, sin pone nos mes promé. 
 
  

6.2 Un Yamada di amor preferensial pa pobernan. 
 
Nos ta yamá pa stima tur hende, pero den Beibel nos ta mira ku Dios ta pone un 
atenshon spesial riba pobernan, hendenan marginá, hendenan ku ta sufri. No ta 
asina ku Dios no ta stima tur hende, pero Dios tin un lugá spesial pa esnan ku ta 
débil, esnan ku ta sufri, esnan ku ta marginá. 
Stimashon pa pobernan no ta un opshon, ni un gesto bon ku bo por hasi si bo tin 

gana; ta un responsabilidat kristian. Proverbionan 
14,31 ta bisa: “Es ku oprimí hende pober ta 
ofendé Kreador, es ku demonstrá amor pa hende 
pober ta honra Dios ku esei”. 
Hesus mes a dediká su bida pa sirbi i elevá 
pobernan. Su ministerio ta yen di  ehèmpelnan di 
kompashon spesial pa esnan ku otro hende 
tabata rechasá.  

Stima pobernan ta nifiká: 
 

• Tin oido pa nan nesesidat. 
• Hasi esfuerso pa yuda nan, si nan ta den situashon difísil 
• Buska hustisia pa pobernan . 
• Trata nan ku dignidat i rèspèt, no ku lástima. 

 
E stimashon aki mester bini di paden, di un kurason ku ta konmoví pa amor, no pa 
interes personal òf pa mustra kon bon bo ta.Ta un stimashon ku ta move nos pa 
akshon, pa sirbi ku entrega. 
 
Stimashon pa pobernan ta un yamada direkto di Dios, no ta un sugerensia. Dios a 
duna nos un modelo den Hesus, ku a dediká gran parti di su ministerio pa yuda 
pobernan, hendenan enfermo, i hendenan rechasá. 
 
 
Dios ta identifiká su mes ku pobernan. Nos ta mira esaki den 
  
Mateo 25,40: 
" Rei lo bisa nan: “Mi ta sigurá boso: tur kos ku boso a hasi pa un di e rumannan di 
ménos importansia akí di Mi, boso a hasié pa Mi. 
Ora bo yuda un hende pober, bo ta sirbi Dios mes. 
 
Hakobo 2,5 
“Mi rumannan stimá, skucha mi! Dios a skohe hende pober riba e mundu akí pa ta 
riku den fe i tuma parti na e reino ku El a primintí esnan ku ta stim'É.”  
Pues, Dios ta pone e pobernan na un lugá spesial den su reino. 
 
Proverbio 19,17 
"Es ku demostrá amor pa hende pober ta honra SEÑOR, i SEÑOR lo pag'é pa loke 
el a hasi.” Ora bo yuda un hende pober, bo ta mustra gratitut i bo ta krese den bo 
stimashon pa Dios. 
 

 
Konklushon 
 
Hóbennan nos no por bira indiferente pa hende ku ta sufri. 
Beibel ta kla: si nos stima Dios, nos mester stima i yuda pobernan. Si nos ta mira un 
hende den nesesidat, nos no por bisa: “Esei no ta mi problema.” Nos mester yuda i 
elevá esnan ku tin ménos, pa fortalesé nos komunidat. 
Ora nos stimá pobernan, nos ta respondé na un yamada di Dios. Nos ta traha pa 
hustisia, manera Dios ke. Nos no por sirbi Dios solamente ku palabra, nos mester 
sirbi’É ku akshon. 

Tarea 13: 
 
Skibí un  reflekshon personal riba e tema “Mi bida un regalo pa otro.” 
Den bo reflekshon, trata di respondé e siguiente puntonan: 

1. Kon bo por yuda otro hende? 
2. Kiko ta nifiká pa bo ku bo bida ta un regalo? 
3. Kon Beibel ta inspirá bo pa trata bo bida manera un regalo pa otro? 
4. Duna un ehèmpel real (di bo bida mes òf di un persona ku bo konosé) 

kaminda un persona a usa su bida na benefisio pa otro. 
 
Pregunta pa reflekshon òf debate den grupo: 

1. Kon bo por  praktiká un amor preferensial pa pobernan den bida  diario? 
2.  Splika kon e konsepto “stima otro sin spera nada bek” por kambia bo 

manera di trata otro hende 
3. Wak e siguiente videonan i duna bo opinion tokante di nan kontenido. 

 
➢ https://youtu.be/zcruIov45bI?si=IA4l1G20vSIEONud Happiness is helping 

others 
 

➢ https://www.google.com/imgres?q=short%20filmhappiness%20is%20helping
%20others&imgurl=https%3A%2F%2Flookaside.fbsbx.com%2Flookaside%
2Fcrawler%2Fmedia%2F%3Fmedia_id%3D1477585322310321%26get_thu
mbnail%3D1&imgrefurl=https%3A%2F%2Fwww.facebook.com%2Fwakingsl
eepingsouls%2Fvideos%2Fshort-film-happiness-is-helping-
others%2F1477585322310321%2F&docid=Gry-
hy1USuLCjM&tbnid=7h6Utp50HVT4iM&vet=12ahUKEwjd-
I3ypaGOAxV_QjABHW_aOBYQM3oECGwQAA..i&w=478&h=360&hcb=2&v
ed=2ahUKEwjd-I3ypaGOAxV_QjABHW_aOBYQM3oECGwQAA  
 

➢ https://www.google.com/imgres?q=short%20filmhappiness%20is%20helping
%20others&imgurl=https%3A%2F%2Fi.ytimg.com%2Fvi%2FSAPrF4PhfTE
%2Fmqdefault.jpg&imgrefurl=https%3A%2F%2Fwww.youtube.com%2Fwatc
h%3Fv%3DSAPrF4PhfTE&docid=NvPFd36nP6OzgM&tbnid=uuw9E12u_Js
nyM&vet=12ahUKEwjd-
I3ypaGOAxV_QjABHW_aOBYQM3oECBoQAA..i&w=320&h=180&hcb=2&v
ed=2ahUKEwjd-I3ypaGOAxV_QjABHW_aOBYQM3oECBoQAA  
 
 

 

 
 
 
Den e siguiente paragraf nos ta bai siña un tiki mas tokante nifikashon di e promesa 
di matrimonio i otro estadonan di bida. 
 
 
 
 

https://youtu.be/zcruIov45bI?si=IA4l1G20vSIEONud
https://www.google.com/imgres?q=short%20filmhappiness%20is%20helping%20others&imgurl=https%3A%2F%2Flookaside.fbsbx.com%2Flookaside%2Fcrawler%2Fmedia%2F%3Fmedia_id%3D1477585322310321%26get_thumbnail%3D1&imgrefurl=https%3A%2F%2Fwww.facebook.com%2Fwakingsleepingsouls%2Fvideos%2Fshort-film-happiness-is-helping-others%2F1477585322310321%2F&docid=Gry-hy1USuLCjM&tbnid=7h6Utp50HVT4iM&vet=12ahUKEwjd-I3ypaGOAxV_QjABHW_aOBYQM3oECGwQAA..i&w=478&h=360&hcb=2&ved=2ahUKEwjd-I3ypaGOAxV_QjABHW_aOBYQM3oECGwQAA
https://www.google.com/imgres?q=short%20filmhappiness%20is%20helping%20others&imgurl=https%3A%2F%2Flookaside.fbsbx.com%2Flookaside%2Fcrawler%2Fmedia%2F%3Fmedia_id%3D1477585322310321%26get_thumbnail%3D1&imgrefurl=https%3A%2F%2Fwww.facebook.com%2Fwakingsleepingsouls%2Fvideos%2Fshort-film-happiness-is-helping-others%2F1477585322310321%2F&docid=Gry-hy1USuLCjM&tbnid=7h6Utp50HVT4iM&vet=12ahUKEwjd-I3ypaGOAxV_QjABHW_aOBYQM3oECGwQAA..i&w=478&h=360&hcb=2&ved=2ahUKEwjd-I3ypaGOAxV_QjABHW_aOBYQM3oECGwQAA

6.3. Nifikashon di matrimonio i otro estadonan di bida komo 
promesa 
 
Durante nos bida nos ta pasa diferente estado di bida, kada un ku su reto, 
responsabilidat i bendishon. Tur estado di bida ta basá riba un promesa. 
Kiko ta un promesa? 

• Un promesa ta un desishon firme ku bo ta tuma. 
• Un promesa ta un kompromiso ku bo ta hasi pa kumplí, den bon i den malu. 
• Un promesa ta un kos serio i bo ta hasié ku bo kurason, palabra, akshon i 

sentimentu. 
• Un promesa ta e base di konfiansa pa relashonnan fuerte, famianan ku ta 

para firme, i un komunidat ku ta tene kuenta ku su rekursonan pa su siguiente 
generashon. 

• Un promesa hasí den fe i ta un akto sagrado. 
 

Aki ta sigui e diferente estadonan i áreanan  di bida ku un hende por ta den i nan 
respektivo promesanan.  
 
1. Matrimonio: un promesa real pa bida 
 
Matrimonio no ta solamente un papel, un fiesta grandi, òf un kontrato pa firma. 
Matrimonio ta un union sagrado ku ta nase di e kurason di Dios. Ta un promesa 
profundo di amor, lealtat i kompromiso pa tur dia di bo bida. 
Ora dos persona kasa, nan ta primintí otro ku nan lo stima, respetá otro i keda fiel na 
otro, den bon tempu i den mal tempu, den salú, den malesa, tur dia te ora morto 
separá nan. E no ta solamente palabra bunita, e ta un promesa fuerte, un desishon 
ku mester biba ku akshon tur dia.  
 
Beibel ta mustra nos ku matrimonio ta un refleho di e amor ku Kristu tin pa Su 
iglesia. Efesionan 5,25. Hòmbernan, stima boso esposa, manera Kristu a stima 
iglesia i a entregá su bida p'e.” 
E ta un amor ku ta duna tur kos, ku ta skohe pa stima, ku no ta basá riba sintimentu 
solamente, pero tambe riba desishon firme i sakrifisio real. Kristu a duna Su bida pa 
nos, asina matrimonio tambe mester ta: un amor ku ta kompletu, leal i duradero. 
 
Matrimonio ta krese riba fundeshi di konfiansa, komunikashon i rèspèt. Un 
matrimonio fuerte ta un union kaminda tur dos ta kere den Dios, ta papia habri, ta 
yuda i sostené otro, no solamente den momentunan di alegria, pero mas ainda den  
momentunan di difikultat. Matrimonio no ta kore bo so, pero ta kore huntu, pa yuda 
otro bira e mihó vershon di su mes, pa pone e otro persona hopi biaha na promé 
lugá i pa keda fiel, ounke situashon bira duru. 
 
Un matrimonio sano ta pidi bo pa komuniká sin sekreto, pa trata otro ku amor real, 
pa biba na pas, pa lucha huntu pa un bida ku tin balor, i pa sigui kere ku Dios tin un 
plan spesial pa boso union. 
Matrimonio ta un skol pa amor real, un amor ku no ta buska su propio ganashi, pero 
ku ta skohe pa stima, pa sirbi, pa komprondé i pa keda fiel na otro tur dia. Un 
matrimonio ku tin Dios komo sentro ta haña forsa i sabiduria pa por sobrebibí 
tempestat, prueba i tentashon, i bira un bendishon pa famia, komunidat i generashon 
ku ta bini. 

Un hóben mester sa ku matrimonio ta un desishon fuerte, un promesa ku ta 
transformá bida, un union ku ta duna Dios gloria, un union ku ta fortalesé bo, un 
union di dos hende ku ta bira un, ku ta yena bo ku un sentido mas di bida, basta ku 
bo bib’é ku entrega total. 
Mateo 19:6 “Asina nan lo no ta dos persona mas sino ún. Ke men hende no mag 
separá loke Dios a uni den matrimonio.” 
E versíkulo aki ta bira un base fuerte pa komprondé ku matrimonio ta un union 
sagrado, formá pa Dios, i ku boluntat di hende no por separá.  
 
 
2. Bida di Soltero: un promesa na Dios i na bo mes  
 
Un bida soltero, no ta un estado di bida ku nos no tin ku mira manera un problema 
ku tin ku solushoná mas lihé posibel. Tampoko ta un periodo  di tristesa. Bida di 

soltero ta un tempu balioso, un oportunidat pa bo krese i 
siña, i un bendishon di Dios. 
Bida di soltero ta un promesa pa ku bo mes, ku Dios i ku 
bo futuro. Dios ta kana huntu ku bo. Bo no ta “warda pa 
matrimonio”, bo ta warda pa sigui kumpli ku e propósito 
ku Dios tin pa bo. Si bo yega na haña un pareha, esaki ta 
un regalo èkstra, pero bo bida no ta dependé di esei. 
 
Un bida di soltero ta duna e oportunidat di por krese den 
bo karakter, bo fe i bo kapasidat pa konfia den Dios. Bo 

por deskubrí ken bo ta sin ta dependé di un otro persona. E ta un tempu pa kuida bo 
kurason, bo mente i bo kurpa, i pa evitá ku bo bida i bo futuro por keda perhudiká. 
 
Bida Soltero  ta un oportunidat pa sirbi Dios kompletamente, i pa yuda otro hende, 
manera Dios ta yama nos pa hasi.  
 “Hòmbernan, stima boso esposa, manera Kristu a stima iglesia i a entregá su bida 
p'e. Ma esun kasá, ta preokup'é ku asuntu di e mundu akí i kon komplasé su kasá. 
Asin'ei e ta hañ'é di trèk den dos diferente direkshon. Méskos tambe ta konta pa e 
biudanan i e mucha muhénan soltero; nan ta okupá nan ku trabou di Señor, pasobra 
nan ke dediká nan mes ku alma i kurpa na Señor. Pero esnan kasá ta preokupá nan 
ku e asuntunan di e mundu akí i kon komplasé nan esposo. (1 Korintionan 7,32-34) 
 
Bo por usa e tempu di ta soltero pa traha riba bo mes, pa siña, pa persiguí bo meta i 
pa buska klaridat riba bo propósito di bida. Bo por siña disiplina, pasenshi i kon pa 
duna guia. 
Komo  un persona soltero,  bo por siña di ta kontentu, sin ta dependé di un otro 
hende pa bo felisidat. Bo por deskubrí ku bo balor no ta bini di un relashon, sino di 
Dios ku a krea bo. 
Bida di soltero por sirbí komo un periodo pa haña fortalesa den orashon i 
komunikashon ku Dios. Ta un tempu pa bo siña gradisí i glorifiká Dios ku bo 
akshonnan i bo desishonnan kada dia. Ora bo ta sirbi Dios den un bida di soltero, 
bo ta prepará bo mes pa kualke paso ku E tin pa bo den futuro. 

3. Bida di famia, un promesa sagrado 
Bida familiar ta un promesa sagrado. Un yamada direktamente di Dios. Bida familiar 

no ta solamente un obligashon di dia pa dia, 
e ta un mishon di amor, di protekshon i di 
entrega total. 
Ora Dios regalá bo,  famia,  yu, ruman, 
mayornan, E ta konfia nan na bo ku un 
propósito spesial: pa bo stima nan, kuida 
nan, protehá nan i guia nan. Komo mayor bo  
promesa ta, pa no bandoná, pa  no deshonrá 
nan, pa eduká nan, pa sostené nan, pa no 
bira lomba pa nan den tempu bon òf malu i 

pa duna nan di bo tempu. 
 
Stima famia ta un akshon, no ta solamente un palabra, ta protehá nan ku bo 
presensia, ta yuda nan krese den fe, ta keda presente ora nan mester di bo. Stima 
famia ta lanta bo famia ku orashon i duna bo kas un atenshon ku ta bini di Dios. 
Yozue 24:15“…pa loke ta trata ami i mi famia, nos lo sirbi SEÑOR.” E ta un promesa 
pa sirbi Dios huntu ku bo famia, no solamente pa papia di Dios, sino pa biba e bida 
real ku Dios ta pidi di nos. 
 
Bida familiar no ta un peso, e ta un oportunidat poderoso pa kambia bida, pa forma 
karakter, pa krea union ku amor real. Bida familiar ta e lugá kaminda amor no mester 
ta meresé, pero ta regalá. Amor den famia ta un desishon firme: Mi ta stima bo, bou 
di tur sirkunstansia. Mi ta kuida bo, sin kondishon. Guia no ta solamente papia, sino 
duna direkshon ku bo propio ehèmpel. Bida familiar ta eduká bo famia pa stima 
Dios, pa sigui nan destino, pa keda fuerte den tentashon. Ta bo responsabilidat pa 
planta simia di fe den nan kurason, pa mustra nan ku Dios mester ta sentro di nan 
bida. 
 
Un famia fuerte no ta bini di su mes, un famia fuerte mester wòrdu formá. Ku 
sabiduria di Dios ta enfrentá i komuniká diferensia di opinion.  Ku yudansa di Dios  
famia ta keda huntu pa protehá otro, pa yuda otro, pa kompartí doló i alegria. 
Un famia ku ta krese ku stimashon di Dios, nada ni ningun hende no por kibra. 
 
4. Bida laboral i sosial: un promesa di integridat i sirbishi 
Nos bida di trabou (estudio) i nos bida sosial tambe ta basá riba un promesa. E 

promesa ta ku nos mester traha ku prinsipio i ku 
responsabilidat. Nos tin ku sirbi otro hende ku 
amor, traha ku honestidat, integridat, sin flohera i 
sin mal intenshon. 
Beibel ta bisa nos den Kolosensenan 3,23: “Hasi 
tur kos di henter boso kurason, komo si fuera ta pa 
Señor boso ta traha i no pa hende”. 
 
Den nos bida sosial, e promesa ta pa buska 

hustisia pa tur hende, pa defendé esnan ku ta débil, pa yuda esnan ku no tin bos, i 
pa yuda nos komunidat krese. 

Gálatanan 5,13 ta bisa ku nos mester sirbi otro hende ku amor. 
“Rumannan, boso ta yamá pa ta liber. Pero no usa e libertat ei pa entregá boso mes 
na mal deseo. Mas bien sirbi otro pa medio di amor.” 
E manera ku nos ta traha i e manera ku  nos ta trata hende ta mustra ken nos ta den 
Dios. Ora nos traha ku amor, honestidat i hustisia, nos ta sirbi Dios mes, no 
solamente hende. 
 
5. Bida spiritual: E fundeshi di tur promesa  

Bida spiritual ta e promesa ku ta sostené nos bida. Sin 
un relashon real ku Dios, nos ta pèrdè ruta, nos ta 
pèrdè forsa, nos ta pèrdè balor berdadero. Bida 
spiritual, ta e fundeshi pa tur loke nos ta i tur loke nos ta 
hasi.Dios ta yama nos pa siguiÉ, ku paso firme, pa 
stim’É mas ku tur kos, i pa sirbi’É den tur e estadonan 
di nos bida: soltero, kasá, bida di famia, bida di laboral 
òf bida sosial.Ora bo bida spiritual ta bon, bo no  ta  
biba pa biba, pero bo ta biba ku un propósito. Bo tin 
klaridat, bo tin direkshon, bo ta hasi impakto riba otro 

hende.Sin bida spiritual, matrimonio por frakasá, famia por dividí, trabou por pèrdè 
su sentido, pa motibu di kosnan chikí. Bida spiritual no ta rutina, ni solamente 
aktividat religioso. Bida spiritual ta un kandela bibu, un konekshon personal ku Dios 
ku ta move bo, ku ta fortalesé bo, ku ta inspirá bo pa biba ku amor i intensidat. 
 
Bida spiritual ta moldia bo manera di ta i ta fortalesé bo karakter, ta duna bo kurashi, 
pa trese pas, pa sirbi ku amor real. 
E promesa spiritual ta kla: Hesus a kontest'é: ‘ “Stima Señor, bo Dios, di henter bo 
kurason, ku henter bo alma i ku henter bo mente. Esei ta e mandamentu di mas 
grandi i di mas importante. Ma e di dos mandamentu ta mes importante “Stima bo 
próhimo manera bo ta stima bo mes.” (Mateo 22,37-39) 
E mandamentu aki  ta mas ku palabra, e ta akshon, e ta un desishon dia tras dia pa 
stima.Hesus mes a laga nos sa ku esaki ta e mandamentu mas grandi. Si bo siguiÉ, 
bo por biba ku intensidat, ku pas i ku poder real. 
 

Tarea 14: 

 
1. Skibi un teksto titulá: "Mi Kompromiso den mi estado di bida ". 

o Deskribí den ki estado di bida bo ta awor. 
o Splika kiko bo ta mira ta bo promesanan den e estado aki. 
o Menshoná kon bo ta pone Dios den sentro di e promesa aki. 

 
2. Buska den Evangelio di Mateo i Marko kiko ta skibí tokante di 

matrimonio i famia. 
o Kiko bo a siña for di esaki nan? 
o Splika kon e por a yuda bo den bo estado di bida awor aki 

 
3. Pregunta  

o Kiko ta nifiká pa bo ” biba den un promesa”? 
o Kon e estado di studiante por ta un preparashon pa e promesanan di 

futuro? 

6.4 Seksualidat i fisikalidat den un kultura di amor i enkuentro. 
 
Seksualidat i fisikalidat. 

Katekismo di Iglesia Katóliko ta siña nos ku seksualidat no ta solamente mishi ku 
kurpa i sinti plaser. Seksualidat tin un nifikashon mas profundo. E ta un regalo di 
Dios, pa nos por mustra amor real i pa konektá ku otro hende na un manera sinsero 
i profundo. Seksualidat ta pa konektá den amor, no pa plaser so. 

Seksualidat ta un parti importante di ken nos ta. Dios a duna nos e kapasidat pa 
stima i pa duna nos mes den amor. Seksualidat ta sirbi pa un entrega total entre dos 
persona, den un relashon ku tin amor berdadero, rèspèt i lealtat. 

Den un kultura di amor i enkuentro, seksualidat no ta solamente un akto di plaser. E 
ta un ekspreshon di amor profundo, kaminda bo ta pensa riba bienestar di e otro 
persona, no solamente bo mes. E otro persona no ta un opheto pa uzo, sino un 
kurpa sagrado kaminda amor ta bira visibel. 

 

Kiko ta Kastidat? 

 E birtut di kastidat ta hunga un ròl  importante den 
seksualidat. Konforme Katekismo di Iglesia Katóliko  e 
birtut aki no ta pa no tene sèks pafó di matrimonio i pa 
oprimí bo deseo seksual. E birtut di kastidat aki ta pa bo 
yega na libertat interno i ku forsa di dominio propio bo por 
ekspresá seksualidat di akuerdo ku amor berdadero. 
Pues ku bo deseo no por ta lòs for di amor, rèspèt i 
responsabilidat. 

Kastidat ta siña hende kontrolá su deseonan, no dor di 
miedu,  pero pa medio di amor pa bo mes, pa otro i pa 

Dios. E dominio propio aki ta un muestra di madures i berdadero libertat. Un hende 
ku ta praktiká kastidat ta un hende ku ta kontrolá su mes. E no ta laga su deseo 
manehá su bida, pero e ta skohe loke ta realmente bon pa su mes i pa e otro hende. 
E ta skohe amor riba plaser. 

Nos ta haña e prinsipio bíbliko tokante kastidat den Beibel na: 1 Korintionan 6,18-20 
Evitá inmoralidat seksual. Niun otro piká no ta afektá hende su kurpa, ma e hende 
ku ta hasi su mes kulpabel na inmoralidat, ta peka kontra su mes kurpa. Boso no sa 
ku boso kurpa ta tèmpel di Spiritu Santu? Dios a duna boso Spiritu Santu i Spiritu 
Santu ta biba den boso. Boso no ta di boso mes: Dios a kumpra boso i a paga e 
preis! Usa boso kurpa anto pa glorifiká Dios. 

 Den e palabra di Papa Francisco: 
"Biba kastidat ta un signo di libertat real – ku bo no ta katibu di bo deseonan, pero 
ku bo por kontrolá nan pa buska e bon di otro i pa biba mas serka di Dios." 

Fisikalidat komo kultura di amor i enkuentro 
Fisikalidat ( kontakto físiko manera sunchi, karisiá etc.), no ta algu malu. Dios a krea 
nos kurpa i a duna nos e kapasidat pa mustra amor ku nos kurpa. Pero nos mester 
sa pa kiko nos ta usa nos fisikalidat, pa duna amor òf solamente pa buska plaser? 

Fisikalidat mester bai huntu ku rèspèt, pasenshi i ku kastidat, pa bo no laga bo kurpa 
i bo deseo pasa e límite ku bo no ta kla p’e.  
 

E Mundo  di awe i e kultura di amor 
E kultura ku nos ta bida den ta influensiá nos pa biba lo kontrali ku loke nos moral i 
Iglesia ta siña nos. Plaser di kontakto físiko no ta mará mas na amor, i seksualidat ta 
komersialisá i a bira komo algu superfisial. Iglesia  Katóliko ta invitá nos pa bira 
konsiente i no laga nos ta influensiá i ta kitá for di un kultura  kaminda enkuentro di 
amor real i profundo, rèspèt, pasenshi, ta sentral. Un kultura kaminda bo kurpa, bo 
deseo i bo amor tin balor i ta laga bo biba ku dignidat. 

E kultura den kua nos ta biba awor ta influensiá nos pa biba di un manera ku ta 
kontrali na loke Iglesia Katóliko i moral ta siña nos. Plaser i kontakto físiko hopi biaha 
no tin nada di aber ku amor mas. Seksualidat ta hopi komersialisá, i a bira algu 
superfisial, sin nifikashon profundo. Den kualke propaganda, den kasi tur pelíkula tin 
aktonan òf insinuashonnan seksual. 

Pero Iglesia Katóliko ta invitá nos pa bira konsiente di loke ta pasa rònt di nos, i pa 
no laga e tipo di kultura ei influensiá nos. Iglesia ta yama nos pa biba den un kultura 
di amor real, kaminda rèspèt, pasenshi, i konekshon profundo ta sentral. Un kultura 
kaminda bo kurpa, bo deseo i bo amor tin balor, i bo por biba ku rèspèt i dignidat. 
Iglesia ta yama nos pa biba nos seksualidat den amor i rèspèt, no na un manera 
superfisial  òf plaser so. 

Konklushon 
 

• Fisikalidat no ta un opstákulo, pero un kaminda pa un enkuentro mas 
profundo i un amor mas kompleto. Papa Juan Pablo II ta siña nos esaki den 
su enseñansa di Teologia di e Kurpa. 

• Kastidat ta e birtut ku ta uni bo kurpa i bo kurason den un solo direkshon. E 
no ta un blokeo, pero e ta un instrumènt ku ta duna direkshon den relashon di 
amor. 

• Beibel (1 Tesalonisensenan 4,4; Mateo 19,5) ta siña nos ku: Seksualidat ta un 
regalo di Dios, ku tin balor i ta santu den amor, enkuentro i fidelidat. 

 
Kiko ta nifiká biba ku amor 
Biba ku amor no ta solamente trata hende ku bo gusta so, bon. E ta trata tur hende 
ku rèspèt, manera ku bo mes ke ta tratá. Amor no ta selektivo, no ta pa un grupo 
chikí, no ta pa bo amigu i famianan so. Bo ta mustra amor real ora bo trata tur hende 
ku pasenshi, maske nan ta diferente for di bo òf nan a hasi algu ku bo no ta gusta. 

Tur dia nos ta mira hende ku ke biba pa nan mes: "Mi ta hasi loke mi ke, ami ta mas 
importante ke e otro."  Esei no ta amor. Amor ta kere den komunidat. Amor ta kere 
ku si bo yuda otro, nos tur ta sali gana. Si bo no por yuda, no kibra e hende 
tampoko. Si bo no por komprond’é, no ta nesesario pa herid’é,  òf kritik’é. 

Un kos importante: amor no ta pa hasi ‘show’ riba media sosial. Ora bo hasi bon i bo 
no ta buska rekompensa òf gratifikashon esei ta amor ku balor. Beibel ta bisa: “.... 
No laga bo man robes sa kiko bo man drechi a hasi.... (Mateo 6, 1-4) 

Beibel ta bisa den 1 Korintio 13, 4-7: 

“Amor sa di soportá i ta bondadoso, e no ta envidioso; amor no sa broma, ni ta 
orguyoso. E no ta grosero, ni egoista; e no sa rabia lihé, ni warda renkor; e no ta 
keda kontentu ku inhustisia, pero ku bèrdat sí. Amor semper ta perseverá, semper ta 
kere, semper ta spera i keda soportá.” 

 

 

Tarea 15: 
 

     Wak e video di Papa Francisco  riba e tema di kastidat  
https://www.youtube.com/watch?v=wpHBFHlqrjg 
 
Hasi un resúmen di 5 línea kiko bo a siña di dje i kiko bo mes por praktiká den bo 
bida personal. 
Pregunta: 

1. Kiko ta e diferensia entre praktiká kastidat i simplemente evitá sèks? 
2. Kon bo por usa bo fisikalidat di un manera ku ta mustra rèspèt pa otro 

hende? 
3. Dikon kastidat ta konsiderá “un señal di libertat” segun Papa Francisco? 

 

 

 
  
 
 
 
 
 
 
 
 
 
 
 
 
 
 
 
 
 
 
 
 

https://www.youtube.com/watch?v=wpHBFHlqrjg

7. Medionan di komunikason por motivá, pero 
tambe deprimí 

 
Awendia, hende hóben ta biba den un mundu ku ta kambia rápido. Teknologia, 
media sosial, i preshon di amigu ta influensiá hopi komportashon. E normanan ku ta 
popular por tin kos bon, pero tambe por trese riesgo. 
Importante ta pa bo puntra bo mes: 

• E normanan ku mi ta sigui ta bon pa mi? 
• E kosnan ku ta na moda ta yudando mi, òf ta  hasi mi daño? 

 
Nos mester siña pensa pa nos mes, no sigui tur kos ku ta “trending”, pero buska loke 
ta bai di akuerdo ku moral i balornan real.  
 
Den e kapítulo akí, nos ta bai para ketu riba e influensia di medionan di 
komunikashon den nos mundu moderno.  
 
 

7.1  Normalisashon di seksualidat tempran den kultura 
hubenil 
 
Den kultura aktual, seksualidat ta ekspresá i promové mas tempran ku ántes. Hóben 
ta sinti preshon pa eksplorá su seksualidat mas lihé, mayoria bia sin guia ni 
preparashon. 
 
Faktornan ku ta stimulá seksualidat tempran: 

• Media sosial i kontenido ku ta enfoká riba plaser i atrakshon físiko. 
• Influensia di kantika, moda i video ku ta popular pa hóben. 
• “Peer pressure” (preshon di grupo) pa purba kos nobo. 
•  Falta di edukashon i informashon.  

 
Konsekuensianan positivo 

• Mas konsiente tokante e tema seksualidat. 
• Ménos “tabú” ku ta pone ku por toka e tema mas habrí. 

 
 Konsekuensianan negativo 

• Preshon emoshonal pa aktua djis pa ta parti di e grupo “peer pressure” 
• Oumento di relashonnan superfisial i dañonan emoshonal. 
• Riesgo di embaraso no deseá i enfermedat kontagioso. 
• Kita balor di kastidat i kompromiso. 
• Hende ta bira un opheto seksual pa e otro.  
• Komersialisashon di seksualidat. 

 
Konklushon 
Normalisashon di seksualidat tempran ta un fenómeno ku tin hopi mas konsekuensia 
negativo pa e hóben su desaroyo emoshonal, su propio balor i su integridat. 
Pa logra un bida sano ta nesesario kombiná edukashon ku balornan spiritual i sosial. 
Kastidat i rèspèt ta importante komo guianan pa protehá nos hóbennan. 

7.2  Kultura di Konsumismo i ‘Instant Gratification’  
 
Teknologia, media sosial i propaganda ta pusha nos pa kere ku tur kos 
mester sosodé rápido. Nos ta biba den un kultura kaminda plaser mester 
yega dirèkt, sin warda. Konsumismo ta parti di esei tambe, pasobra ta 
pusha nos pa kumpra mas i hasi mas kos den un tempu kòrtiku." 
  
Kiko ta Konsumismo i ‘Instant Gratification’? 

o Konsumismo: Ta e deseo konstante pa haña produkto nobo i buska felisidat 
den kos material. 

o ‘Instant Gratification’: Ta e nesesidat pa haña plaser, resultado, òf premio 
inmediatamente, sin pasenshi i sin hasi hopi esfuerso. 
 

 Faktornan ku ta stimulá e kultura aki 
• Medionan sosial ku ta duna 'likes' i 'views' inmediato. 
• Anunsionan ku ta promové bida fásil i rápido. 
• Teknologia ku ta pone tur kos disponibel den un klek. 
• Preshon di grupo pa sigui moda i tendensia nobo. 

 
 Efektonan Positivo 

• Ta stimulá adaptashon rápido i uso di teknologia. 
• Hende ta logra satisfakshon riba kos chikí den un tempu kòrtiku. 
• Ta promové kreatividat den komunikashon. 

 
 Konsekuensianan Negativo 

• Falta di pasenshi pa logra meta importante. 
• Ménos tolerante i mas frustrashon ora mester warda. 
• Relashonnan superfisial, sin profundidat i sin responsabilidat. 
• Konsumismo ta pone hende hóben dependé di kos material pa buska 

felisidat. 
• Desbalansa den bida emoshonal i spiritual. 

 
 
 

 
 
 
 

 
Tarea 16: 
 
Den grupo di 3 studiante duna un ehèmpel di kada un di: 
 

o e konsekuensianan positivo i negativo di e faktornan ku ta stimulá 
seksualidat. 

o e efektonan i konsekuensianan di konsumismo i ‘instant gratification’ 
o Gruponan por kompartí nan ehèmpelnan ku klas.  

7.3. Popularidat den media sosial  
 
Mediononan sosial por yuda pa konektá ku otro i pa ekspresá kreatividat, pero e por 
tambe influensiá e manera ku bo ta wak bo mes i e manera ku bo ta balorá otro 
hende. Kiko ta Popularidat den Medionan Sosial? 
 
Den medionan sosial, hende ta buska likes, followers i comments. 
Esaki ta bira e manera ku hopi hende hóben ta midi su balor personal. 
 
Mas likes = mas felisidat? 
Mas followers = mas balor?  
Mas comments =mas balor i mas apresio? 
Esakinan ta preguntanan importante, ku nos tin ku puntra nos mes si nan ta kuadra 
ku realidat.  
 
Faktornan ku ta kontribuí na e kultura aki. 

• ‘Likes i followers’ ta bira e midi di outoestima. 
• Medionan sosial ta krea un mundu di komparashon konstante. 
• ‘Influensers’ ta pone e idea ku bo balor ta dependé di bo imágen. 
• ‘Peer pressure’ ta duna hóben impreshon di un bida perfekto. 

 
Kiko por ta e efektonan positivo? 

• Ta stimulá kreatividat i ekspreshon personal. 
• Ta fasilitá komunikashon i krea komunidat virtual. 
• Ta inspirá otro ku mensahenan positivo. 

 
Kiko por ta e efektonan negativo? 

• Ta krea dependensia di aprobashon eksterno. 
• Ta afektá outoestima si no tin ‘likes òf followers’ sufisiente. 
• Ta stimulá imágen falsu pa buska popularidat. 
• Ta oumentá ansiedat, depreshon i kita satisfakshon personal. 
• Ta pone hóben buska resultado rápido i pasahero i no ta buska loke ta bèrdat 

i duradero. 
 

Kiko por yuda? 
• Usa media  pa kompartí kos ku ta tin balor i ta inspirá otro. 
• Siña kontrolá bo mes, no laga media kontrolá bo. 
• Biba felis di ta e persona ku bo ta, sin dependé di kiko otro ta pensa di bo. 
• Kòrda ku loke ta ser presentá ta pa nan benefisio personal no esun di bo.  
• Pone Dios den sentro di bo bida pa asina bo sa ken bo ta realmente. 

7.4 Falta di rèspèt i komunikashon outéntiko 
 
Nos ta komuniká ku rèspèt? Nos ta komuniká ku sinseridat? 
 
Kiko ta falta di rèspèt? 
Falta di rèspèt ta ora bo no ta konsiderá otro. 

• Bo no ta konsiderá su opinion. 
• Bo no ta dun’é su espasio. 
• Bo no ta skucha ku atenshon. 
• Usa palabranan ku bo sa ku bo komunidat ta konsiderá bulgar 

Falta di rèspèt por ta ku palabra, ku akshon i tambe ku silensio.(“body language” 
 
Kiko ta komunikashon outéntiko? 
Komunikashon outéntiko ta un komunikashon: 

• Ku sinseridat 
• Ku transparensia 
• Ku empatia 
• Ku rèspèt 

 
Problemanan Real den Bida Hubenil. 
Awendia nos ta mira hopi falta di rèspèt i 
komunikashon destruktivo: 

• Papia malu riba otro den media. 
• Yamamentu di nòmbernan sin sentido. ( cyber 

bulling)  
• Papia pa destruí otro su reputashon. 
• Uso di chats i emojis komo supstituto di 

komunikashon real. 
 

 
Konsekuensianan di falta di rèspèt i komunikashon superfisial 

• Hende ta bira mas deskonfiá. 
• Ta nasé konflikto sin nesesidat. 
• Ta kousa doló i separashon den grupo, den famia, den kas . 
• Ta baha outoestima di hende . 
• Ta kousa heridanan pa largu tempu  
• Nos no ta sinti nos komprondé. Nos no ta sinti nos balioso. 

 
 

Benefisio di Komunikashon Outéntiko 
• Ta krea konfiansa i seguridat. 
• Ta uni hende den grupo. 
• Ta drecha mal komprondementu. 
• Ta yuda hende pa sa su balor. 
• Ta restorá i kura heridanan di desunion  

7.5 Redukshon di balor di famia i relashonnan duradero 

 
Kiko ta pasa den nos kultura moderno? 
 
Den kultura moderno: 

• Relashonan ta bira superfisial. 
• Egoismo i plaser personal ta bira prioridat. 
• Medionan sosial ta pone preshon pa mustra un bida perfekto. 
• Komunikashon familiar ta debilitá. 
• Hopi hende ta pone trabou, éksito personal riba famia i relashon.  

 
Ehèmpelnan den bida real 

• Hende ta preferá pasa mas tèmpo riba telefòn ku  su propio famia. 
• Amistat ta keda superfisial, sin konfiansa profundo. 
• Hopi relashon ta kibra lihé ora problema yega. 
• Hende ta evitá kompromiso pa no "pèrdè libertat"¸”no pèrdè tempu”. 
• Ta bai pa un kultura di instant gratification: si e no ta fásil, mi no ke! 

 
Konsekuensianan di redukshon di balor familiar 

• Deskonekshon den famia. 
• Problema di soledat i depreshon. 
• Relashon sin fundeshi fuerte. 
• Falta di sosten emoshonal den momentonan difísil. 
• Pèrdè e balor di kompromiso i lealtat. 

 
 Benefisio di relashon duradero i famia fuerte 

• Konfiansa ku ta krese ku tempu. 
• Yudansa emoshonal den tempu bon i tempu malu. 
• Sinti di tin un lugá kaminda bo ta pertenesé. 
• Enseñansa di balornan fundamental. 
• Pasa amor real di generashon pa generashon. 
• Sinti ku bo ta parti di un totalidat. 

 

 

Tarea 17: 
 

1. Kiko ta e kos ku ta pone mas preshon riba bo pa "fit in" den bo 
grupo di amigu? Kon bo ta manehá e preshon ei? 

2. Bo ta kere ku e balornan di famia ainda ta fundamental den bida 
hubenil? Òf bo ta mira ku e balornan aki a bai pèrdí? 

3. Kon bo por distinguí un komunikashon outéntiko for di un 
komunikashon artifisial? 

 
4. Tarea: Análisis kritiko di medionan sosial 

Sigui un página di media pa 3 dia i analisá si: 
   E kontenido ta stimulá peer pressure, konsumismo òf gratifikashon     
   inmediato? Òf si e ta inspirá balornan positivo? 
Traha un rapòrt kòrtiku di bo opservashon. 

7.6  Medionan di komunikashon por motivá, pero tambe deprimí 
 
Medionan di komunikashon por motivá òf yuda hende dor di: 

• Informashon 
Medionan di komunikashon ta duna  hopi  informashon i  super lihé, ku por yuda bo 
tuma desishononan mas lihé i sin pèrdè tempu.  E informashonan   
ta tene bo na altura  no solamente di informashonnan lokal pero tambe 
internashonal. Medianan ta pone bo amplia bo konosementu i ta laga  bo sinti bo 
bon i ku bo ta konta. 
 

• Inspirá i motivá 
Historia i mensahenan ku ta positivo i por inspirá bo.  Bo por 
wak òf lesa historia di hende ku a logra kos grandi. E historia 
aki por inspirá bo pa bo tambe logra. Palabranan di ánimo riba 
WhatsApp, un komentario bunita riba un pòst, un video por 
motivá of inspirá bo , un”like”por duna forsa i alegrá.  
 
 

• Edukashon 
 Medionan di komunikashon ta pone hopi informashon edukativo online. Bo por siña 
kos nobo fásil, esei por motivá bo pa sigui krese i ampliá bo konosementu.  
Informashon ta fásil i aksesibel pa tur hende. 
 

• Komunikashon i konekshon 
Medionan sosial por konektá personanan ku otro. Medionan ta hasi posibel ku  
famianan i amigunan  ku ta biba den ekterior por keda mas fasil den kontakto ku 
otro.  
 
 
 Medionan di Komunikashon por herídá i deprimí hende dor di: 
 

➢ Komparashon ku otro hende 
Riba medionan sosial bo ta mira solamente e parti "bunita" di bida di otro hende. 
Hende ta pone potrèt di biahe, éksitonan, i kos di kontentu. E por pone bo sinti ku bo 
bida no ta sufisientemente bon, ku bo ta keda atras òf ku bo no ta logra nada. 
 

➢ Preshon i atenshon 
Hende ta buska "likes" i reakshon pa sinti nan balioso. Si bo no ta haña hopi "likes" 
òf komentario, e por hasi bo sinti ku bo no ta importante òf ku bo no ta agradabel pa 
otro hende. 
 

➢ Bullying Sosial (Cyberbullying)  
Medionan sosial ta habri e porta pa otro hende por kritiká, ofendé òf kibra un hende 
via komentario. Bullying online por afektá bo ánimo hopi fuerte i por keda  molestiá 
bo i hasi bo doló pa hopi tempu 

➢ Demasiado notisia negativo. 
 Si bo ta sigui hopi notisia tristu òf di desgrasia, esaki por 
pone bo kabes yena ku energia negativo. Bo por sinti ku 
mundu ta un lugá tristu òf hopi malu, i esaki por laga bo bo 
sinti bo deprimí. 

 
➢ Sentimentu di soledat. 

 Ounke bo ta riba medionan sosial, bo por sinti bo mes so si bo no tin kontakto real 
ku hende. Mira otro ta pasa bon i abo ta sinti ku bo no ta parti di esei, por krea un 
sentimentu di soledat. 
 

➢ Adikshon na medionan sosial, 
 Ora bo usa medionan sosial demasiado, e por kita tempu pa otro aktividat 
importante (studia, deporte, relashonan real). Esaki por laga bo sinti ku bo no ta 
progresando i por laga bo sinti frustrá òf tristu. 
 
 

7.7 Impakto di medionan di komunikashon riba hende i riba mundu 
 
Medionan di komunikashon por yuda nos mantené kontakto ku famia, amigunan i 
konektá ku hende di nobo, sin importá distansia. Riba tereno emoshonal i sosial, 
komunikashon bon ta duna nos seguridat, speransa i alegria. Pero komunikashon 
malu, falta di rèspèt, òf bullying por lanta tristesa, depreshon i stress. Medionan di 
komunikashon ta influensiá nos opinion, nos bida, nos ideanan i hasta nos balornan. 
Nos ta haña  hopi informashon, pero semper ku riesgo ku e informashon no ta 
kompletu òf korekto. 
 
 
Medionan di komunikashon ta konektá kultura i paisnan, ta uni mundu, permití 
interkambio di ideanan i kolaborashon internashonal. Nan ta  afektá ekonomia 
mundial, komunikashon digital ta duna bista nobo na komersio, merkado i 
teknologia. Pero nan por duna tambe informashon robes ku ta kousa konflikto, 
deskriminashon i divishon dor di duna ‘fake news”, propaganda i ‘hatred’, ku por krea 
problemanan mundial. 

Komparashon di Medionan di Komunikashon awor i 30 aña pasá 
 

Aspekto Awor (2025) 30 Aña Pasá (1995) 

Teknologia 
Telefòn mobil, Internet, 
medionan digital, apps 

Telefòn fiho, radio, televishon, 
karta  

Rapides di 
komunikashon 

Instantáneo: mensahe di 
WhatsApp, video call 

Lento: karta ta tarda pa yega, 
telefòn ku limitashon i kostoso 

Konekshon 
Mundial, tur hende por 
konektá 24/7 

Lokal ku limitashon, hopi biaha 
sin konekshon rápido 

Tipo di 
komunikashon 

Mas visual i digital (foto, video, 
emoji) 

Mas oral i skritura tradishonal 
(palabra, karta) 

Privasidat 
Hopi  desafio pa mantené 
privasidat 

Mas privá, pasobra ta mas 
personal i ménos digital 

Influensia 
Influensia di medionan sosial i 
Internèt 

Mas influensia di televishon, 
radio i prensa, korant, 
mayornan, Iglesia 

Akseso di 
informashon 

Inmediato, hopi informashon 
pareu i global 

Limitá i lokal i lento pa risibí 
notisia 

Kontròl di 
kontenido 

Difísil pa kontrolá kontenido 
dor di rapides i kantidat, mas 
habrí sin sensura 

Kontròl ta mas fásil, tabata 
tene kuenta ku mucha, orario  
tambe kultura i moral 

Forma  di 
partisipashon 

Interaktivo, por komentá, i 
reakshoná inmediato 

Den un direkshon. Radio ta 
papia hende ta skucha, korant 
ta skirbi hende ta lesa 

 
 
Konklushon: 
Komunikashon ta mas rápido, mas global i mas visual, pero tambe ku mas reto pa 
manehá privasidat i verifikashon di informashon. Trinta aña pasá, komunikashon 
tabata ménos lihé i mas personal, tambe mas limitá, i ku mas privasidat. 
Informashon seksual no tabata fásil i habrí pa mucha. 

Tarea 18: 
 
1. Kiko ta e responsabilidat di e medionan di komunikashon i di nos mes pa selekshoná 
kiko nos ta konsumí i kiko nos ta propagandá? 
 
2.Kiko ta e responsabilidat di e medionan i di nos mes pa stòp ‘cyber bullying’. 
 
3.Duna  algun ehèmpel konkreto : Kiko un hóben por hasi pa protehá su mes kontra e 
influensia negativo di e medionan di komunikashon i kon e por forma su propio opinion na 
un manera kritiko, sano i independiente? 
 
4.Kon nos por usa medionan pa hasi mundu un lugá mas positivo? Duna un idea 
konkreto. 

 

 
 

7.8 E influensia di medionan di komunikashon riba norma sosial 
den kultura hubenil.  
 
Amor i Seksualidat: 
Medionan sosial i internet ta mustra hopi imágen i idea riba amor i seksualidat,  den 
forma ku ta enfatisá plaser i atrakshon físiko sin sensura. Esaki por kambia manera 
hóben ta wak i eksperensia relashon amoroso, hopi biaha sin pone hopi enfoke riba 
rèspèt pa otro, kompromiso, konsekuensia, i norma i balornan.  
 
Amor preferenshal pa pobernan 
Amor preferensial pa pobernan kasi no ta bin dilanti, hopi biaha ta pone enfoke riba 
fama, rikesa, i éksito. Hende pober i marginá kasi no tin bos i no ta importante. Ta 
krea idea ku balor di un hende ta dependé di loke e tin i no loke e ta: Un yu di Dios.  
Nos tur ta yu di Dios i Dios no ta mira koló, posishon, ni estado di bida.  
 
Matrimonio 
Matrimonio ta haña un otro nifikashon, den medionan sosial. Matrimonio ta keda 
reflehá  komo un opshon, kaminda e hóben ta skohe segun su propio deseo, lokual 
ta kumbinié.  E por hasi su eskoho seksual, konforme òf no konforme e union 
sagrado establesé pa Dios entre hòmber i muhé basa riba amor, fidelidat, rèspèt, i 
responsabilidat pa keda huntu den tur situashon. E influensia di moda i idea 
moderno, ta pone ku e hóben ta mira bida sin kasamentu komo un opshon normal, 
kaminda ta parse di ta korekto pa biba huntu sin nifikashon legal, ku mas libertat 
personal. Separashon ta bin mes ora, si e relashon no ta funshoná.  

Divorsio 
Medionan ta stigmatisá divorsio ménos ku ántes. Awendia divorsio ta manera un 
opshon bálido, si un relashon no ta funshoná òf ta hasi hende sufri.  Divorsio ta keda 
presentá komo komienso nobo pa hende ku no ta felis den  matrimonio. Media  ta 
pone énfasis riba bienestar personal i kresementu  individual. 
 
Punto di bista ofisial di Iglesia Katóliko 

1. Matrimonio ta un sakramento sagrado i permanente.—Mateo 19,6 ta bisa: “... 
Ke men hende no mag separá loke Dios a uni den matrimonio.” 

2. Divorsio no ta ideal, pero por tuma luga den kaso di inmoralidat, pero no ta 
kibra e vínkulo spiritual Mateo 19,9 ‘Pero Ami ta bisa boso: Esun ku, pa 
kualke otro motibu ku no ta inmoralidat, manda su kasá bai i kasa ku un otro 
muhé, ta kometé adulterio.’ 

3. Iglesia ta ofresé apoyo pastoral, guia i kompashon na esnan ku a divorsiá.  
4. Iglesia ta pidi persona ku a separá pa no ta kasa di nobo, pero biba den 

kastidat i pa kuida e yunan ku dignidat. 
 

 
Biba huntu sin kasa 
Medionan sosial i programanan di televishon tin hopi influensia riba loke hende ta 
pensa. Un di e kosnan ku nos ta mira hopi awendia ta ku hende ta biba huntu sin 
kasa. Pelíkula, seri i video riba TikTok ta mustrá ku biba huntu sin kasa ta normal. 
Hopi hende ta pensa ku bo no mester kasa pa stima otro persona. Pero segun  
Iglesia Katóliko, esei no ta korekto, pasobra pa Iglesia kasamentu ta algu sagrado, i 
ku un pareha mester kasa pa por biba huntu, i stima otro segun Dios su regla. 
 
Homoseksualismo 
Riba medionan di komunikashon homoseksualismo, ta haña mas visibilidat i 
aseptashon i ta stimulá komprenshon, rèspèt i inklushon den sosiedat.  
Medionan ta yuda hende komprondé ku tur hende no ta méskos i ku nos mester 
trata tur hende ku bondat.  
Iglesia Katóliko, ta splika ku personanan homoseksual mester keda tratá ku amor i 
rèspèt. Pero tambe ku personanan homoseksual ta yamá pa biba ku kastidat, 
méskos ku personanan heterosexual soltero. 
 
Relashon LAT 
Medio di komunikashon moderno ta fasilitá i normalisá relashon LAT,( Living Apart 
Together) ta promové independensia, miéntras ku idea tradishonal ta promové biba 
huntu komo fundeshi di union duradero i familiar.  
Beibel ta bisa nos den Génesis 2,24 “ P'esei un hòmber lo laga su tata i su mama pa 
uni ku su kasá i nan dos lo ta un”. 

8. Fasenan di desaroyo moral di hende. 
 
Hende ta pasa den un proseso di kresementu  pa siña loke ta bon i malu, ku ta 
influensiá komportashon i desishonnan den bida.  
Lawrence Kohlberg, un sientífiko di sikologia, a desaroyá un teoria ku ta splika ku 
nos desaroyo moral ta pasa den tres nivel: prekonvensional, konvensional, i 
postkonvensional. E teoria aki ta yuda nos komprondé kon nos manera di pensa i 
tuma desishon ta kambia miéntras nos ta krese. Esaki ta importante pa nos sa kon 
ta eduká mucha, pasobra e manera ku nos siña nan ta influensiá kiko nan ta kere, 
kon nan ta aktua, i kiko nan ta konsiderá komo bon.  
Un bon komprondementu di e nivelnan di Kohlberg por yuda nos eduká i siña 
muchanan manera Dios ke, pa asina nan por bira hende ku tin balor i prinsipio firme 
den bida.   
Komo hóben, konosementu  di e  teoria aki por tin benefisio, pasobra e ta pone bo 
pensa riba kiko ta influensiá bo desishon i komportashon, i kon bo por  sigui krese 
na un manera korekto, komo kristian katóliko, semper teniendo kuenta ku loke 
Hesus a siña nos.  
 

8.1 Nivelnan di desaroyo moral serka hende: 
 
1. Nivel Prekonvensional (Pre-conventional) 

• Etapa 1: E mucha su  ‘focus’ ta riba kastigu i obedensia. E ta hasi loke e por 
pa evitá kastigu. 

• Etapa 2: E ta ‘focus’ riba benefisio personal. Mucha ta hasi kos pa risibí algu  
òf pa sierto benefisio personal. 

E mucha ta pone hopi  atenshon riba  konsekuensia inmediato di su akshon na e 
nivel aki. 
  
Durante e nivel aki nos edukashon mester ta pa siña e mucha:  

o Komprondé e konsekuensia nan di su akto: 
Tur akshon tin su resultado. Si bo hasi algu bon, lo tin un bon konsekuensia. 
Si bo hasi algu malu, lo tin un konsekuensia malu. E mucha mester siña ku su 
akshonnan tin efekto. 
 

o Sistema di premiashon i kastigu: 
Pa yuda e mucha siña, nos mester pone regla kla. Si e sigui e regla, e ta 
haña un premio. Si e no sigui e regla, e lo haña un kastigu. Asina e mucha ta 
komprondé kiko ta bon i kiko ta malu. 
 

o  Siña responsabilidat personal:  
Mustra e mucha kiko ta su responsabilidat den grupo. Por ehèmpel: si ta su 
turno pa limpia mesa, e tin ku hasi esei. 
 

o Uza kuenta ku enseñansa moral:  
Kuenta òf historia ku un lès kla, kaminda e mucha ta wak kiko ta e 
konsekuensia di algu bon òf algu malu. E historia ta yuda pa komprondé loke 
ta hustu i loke no ta hustu. 

 Edukashon akinan segun e prinsipionan bíbliko: nos mester kuminsá siña e 
muchanan kiko ta bon i kiko ta malu for di chikí i no hasi bon pa evitá kastigu so, 
pero hasi bon, pasobra bon ta bon i pasobra kumpli ku loke Dios ta bisa nos ta bon.  
Siña un mucha fo'i chikitu pa e sigui e bon kaminda, ya ora e bira mas grandi, e n' ta 
kita fo'i dje. (Proverbionan 22,6) 
 
2. Nivel konvensional  

• Etapa 3: Na e punto aki, mucha òf hóben ta sigui regla pa otro por gust’é. E 
ke agradá hendenan rònt di dje, manera su famia, su amigunan, òf mayornan.  

• Etapa 4 : E ta sigui regla pa mantené pas i órden den su famia, skol, trabou, 
òf komunidat. E ta kere ku regla ta importante pa tur hende por biba huntu 
trankil. 

Na e nivel aki, mucha ta kuminsá ripará kon otro hende ta mir’é, i ta importante pa e 
sinti ku e ta parti di un komunidat. 
 
Nos punto di enfoke pa enseñansa di e mucha na e nivel akí mester ta pa: 

o Fortalesé regla sosial i norma di grupo: mustra pa kiko e regla ta importante: 
pa mantené pas i armonia entre tur hende. 

o Promové empatia i rèspèt: siña e mucha pa pone su mes na lugá di otro 
hende, pa komprondé kiko e otro ta sinti. 

o Fomentá kolaborashon i traha den grupo: mustra importansia di kiko ta e 
benefisionan pa komunidat i pa grupo, ora hende traha huntu den union.  

o Spliká dikon tin ku sigui regla: siña nan ku no tin ku sigui regla pa evitá 
kastigu so, pero pa nan por komprondé e balor di e reglanan i ta konsiente di 
konsekuensianan negativo ora di falta ku regla. 

 
 
Beibel ta pone énfasis riba "stima bo próhimo" (Marko 12,31) Pues tin ku siña e mucha 
pa hasi loke ta korekto, no pa agradá hende so, sino pa agradá Dios.  
 
 
3. Nivel Postkonvensional (Post-conventional) 

• Etapa 5: Aki, hóben ta komprondé ku lei ta importante, pero lei no semper ta 
perfekto. E ta kere ku tur hende mester haña hustisia, mester trata tur hende 
ku rèspèt. 

• Etapa 6: Aki e hóben ta sigui regla pa mantené pas i órden den su famia, 
skol, trabou, òf komunidat. E ta kere ku regla ta importante pa tur hende pa 
por biba huntu trankil. 

 
Efekto riba edukashon: 
Na e nivel aki, mucha (generalmente adulto) ta desaroyá su propio konsenshi i moral 
profundo. 
 
 Nos enfoke pa edukashon di e mucha ( hóben ) mester ta pa siña nan: 

o Stimulá pensamentu krítiko moral: Diskutí ku nan situashonnan difísil, ku no 
tin un kontesta fásil. 

o Promové outonomia moral: Siña nan pa pensa pa nan mes i tuma desishon 
sin laga otro hende influensiá nan. 

o Fomentá rèspèt pa derechonan di tur hende: Mustra ku e derechonan di tur 
persona ta mas importante ku lei di un so. 

o Diskushon profundo di balor i prinsipio: Yuda nan pa forma nan propio idea di 
kiko ta bon i kiko ta malu, basá riba rèspèt, hustisia i humanidat. 

 
Beibel ta yama hende pa buska e "lei di Dios" komo su regla supremo. Un 
edukashon Bíbliko, ku ta siña ku e lei di Dios ta sentral den nos bida, pero ku nos 
mester respetá leinan sivil di komunidat (leinan). 
 
 
Resúmen: 

Nivel Karakterístika 
Efekto riba edukashon segun 
Beibel 

Prekonvensional 
0-12 aña 

Evitá kastigu, benefisio 
personal 

Pone regla kla, siña obediensia ku 
amor 

Konvensional 
12-16 aña 

Buska aprobashon, sigui 
regla sosial  

Siña komunidat, respetá otro, 
agradá Dios 

Postkonvensional 
16 aña i mas 

Prinsipio universal, lei moral 
Siña buska hustisia, prinsipio 
bíbliko riba tur kos 

 
 

8.2 Tekstonan Bíbliko tokante  edukashon di mucha 
 
Beibel tambe ta duna reglanan kon pa eduká muchanan. 
 

      . Proverbionan 22,6 

Siña un mucha fo'i chikitu pa e sigui e bon kaminda, ya ora e bira mas grandi, e n' ta 
kita fo'i dje. 

Splikashon: 
➢ Dios ta manda nos pa kuminsá eduká e mucha for di chikitu pa keda riba e 

bon kaminda, ku balornan bíbliko. 
• Si bo siña un mucha pa komportá bon, pa tin rèspèt, pa buska Dios, e 

kustumber bon aki lo keda kuné te ora e bira grandi. 
• No ta sufisiente pa siña mucha kos akadémiko so. Ta importante pa siña nan 

teme Dios i komportá ku amor, humildat i responsabilidat. 
 

Aplikashon aktual: Ounke medionan di komunikashon tin hopi influensia riba 
edukashon di nos muchanan, si nos eduká nos muchanan for di chikí riba e bon 
kaminda, nan lo skohe semper pa keda riba e bon kaminda. Si sosodé mes ku nan 
faya, semper nan por bini bèk riba e bon kaminda.  
 
 

       2. Efesionan 6,4 

"Tatanan, no pone boso yunan rabia, ma lanta nan ku disiplina i ku e siñansa ku 
Señor ke.." 

Splikashon: 
➢ Tata i mama no mester trata nan yu ku duresa, pero siñanan ku disiplina. 
• Dios ta manda nos pa eduká nos yunan ku pasenshi, guianan, usando e 

enseñansa di Dios. 
• Disiplina ta importante, pero mester bai huntu ku amor i klaridat. 



63 
 

 
Aplikashon aktual:Ora medio sosial ta influensiá e mucha pa hasi kos malu òf sigui 
mal ehèmpelnan, nos no mester korigí nan ku rabia òf na un manera brutu. Nos 
mester papia ku nan, mustra di kon Dios kier pa nan keda riba Su kaminda, i orientá 
nan ku pasenshi. 
 
 

       3. Sirach 3,1-16 

E tekstonan aki ta papia riba obediensia, rèspèt pa mayornan, i e bendishon ku ta 
bini riba esun ku ta honra su tata i su mama. 

 Splikashon:Muchanan mester honra, skucha, i tene konsiderashon ku nan 
mayornan. 

• Beibel ta bisa ku un mucha ku ta honra su tata i mama lo haña 
bendishon di Dios i un bida largu. 

• Famia ta e fundeshi di edukashon, i rèspèt pa mayornan ta esensial 
den desaroyo spiritual di un mucha. 

 
 Aplikashon aktual: Aktualmente, medio di komunikashon ta pone hopi enfoke riba 
“bo ta doño di bo mes” i independensia sin límite”. 
Pero Beibel ta papia kla: rèspèt pa famia i obedesé tata i mama ta trese bendishon. 
 
 
Nos mester siña muchanan pa no sigui tur kos ku e medionan di komunikashon ta 
ofresé, sin pensa, sin analisá, sino pa konsiderá e edukashon i guia spiritual di nan 
mayornan i di Iglesia.  
 
 
Konklushon General: 

 
• Dios ta duna nos klaridat: edukashon di mucha mester 

kuminsá for di chikí, basá riba amor, disiplina, i prinsipionan 
bíbliko. 
 

• Medionan di komunikashon ta pone preshon riba nos 
muchanan pa sigui otro hende, moda, i kos superfisial. Pero 
famia mester sigui ta e guia mas fuerte den nan bida. 
 

• Mayornan tin e tarea di sigui guia ku pasenshi, amor i rèspèt 
mutuo i eduká nan yunan den fe i amor.  

Tarea 19: 

 
Instrukshon: 
Kontestá e preguntanan aki bou basá riba, eksperensianan real di bo mes bida. E 
ta yuda bo distinguí e fasenan di desaroyo moral ku bo ta pasa aden. 
Deskribí un situashon ku bo a pasa aden i ki desishon bo a tuma. 
 
Skohé  den  kua fase moral bo ta kualifiká bo desishon:   

☐ Prekonvensional (pa evitá kastigu òf pa gana algu) 

☐ Konvensional (pa agradá otro òf sigui regla di grupo) 

☐ Postkonvensional (pa hasi loke ta realmente bon i di akuerdo ku Dios.) 

 

• Kiko  bo a hasi? 

• Dikon bo a  hasi esei? 
 

 Reflekshon personal: 
1. Den kua fase bo ta ripará ku bo ta generalmente? 
2. Bo ta satisfecho ku e manera bo ta tuma bo desishonnan? 

☐ Si 

☐ No 

3. Kiko bo ke kambia den bo desishonnan  pa bo por biba mas konforme boluntat di 
Dios? 
 
Versíkulo pa Reflekshon: 
 
"  I no laga e manera di pensa di e mundu akí forma boso, al kontrario, laga Dios 
transformá boso i duna boso un manera nobo di pensa. E ora ei boso lo konstatá 
kiko E ke di boso, esta loke ta bon, agradabel i perfekto.” 
 (Romanonan 12,2) 
 
 

 
 


